
Кереш

Массакүләм мәгълүмат чаралары Татарстанда да, бөтен җәмгыять тормышындагы кебек үк, бик зур роль уйный. Алардан башка цивилизацияле дәүләтне күз алдына да китерергә мөмкин түгел. Мәгълүмат чараларын, гадәттә, өчкә бүлеп карыйлар: басма органнар, радио, телевидение. Ә хәзерге көндә интернетны да аерып карыйлар. Бу хезмәттә дә татар телендәге газета-журналлар анализланды, “Яңа Гасыр” телерадиокомпаниясе эшчәнлеге өйрәнелде, электрон газеталар, сайтларга күзәтү ясалды. Тема буенча әзерлек эше барышында журналистика өлкәсенә караган хезмәтләр, мәкаләләр табылды. Шулай да аерым Татарстанны тикшерүчеләр бик аз. Басма чараларны тикшерүчеләргә Равил Әмирхан, Мөнҗия Мәрдиева, Рафаэль Мостафин, Тәлгать Насыйров, Зөбәрҗәт Гарипова һ.б.ларны кертергә була. Татарстанда радио тарихын кандидатлык диссертациясендә Миләүшә Айтуганова тикшерә, ә телевидениега багышланган хезмәтләр юк дәрәҗәсендә, бары аерым мәкаләләрдә генә кайбер мәгълүматлар табарга була. Татарстандагы массакүләм мәгълүмат чараларының интернеттагы торышы исә бөтенләй өйрәнелмәгән. Теманың актуальлеге дә шунда: бүгенге көндә бу дүрт күренешне бергә тикшергән хезмәтләр юк. Ә аларның көннән-көн үсә баруын да исәпкә алсак, республика мәгълүмат чараларының гомуми картинасын күзаллавы кыен. Шуларны күздә тотып, без әлеге хезмәткә алындык һәм түбәндәге максатны куйдык: республикада татар телендәге массакүләм мәгълүмат чараларының тарихын, бүгенге торышын һәм үсеш перспективасын ачыклау. Максатка ирешү өчен түбәндәге бурычлар куелды:

1. Татар матбугатының үткәнен, бүгенге хәлен өйрәнү, үзенчәлекләрен ачыклау.

2. Телевидение, радио барлыкка килү, “Яңа Гасыр” телерадиокомпаниясенең эшчәнлеге белән танышу.

3. Татарстан мәгълүмат чараларының интернет белән бәйләнешен карау.

Тикшерү объекты – татар телендәге матбугат органнары, радио, телевидение.

Бүгенге көндә республикада татар телендәге массакүләм мәгълүмат чараларын сайлау мөмкинлеге зур: һәр кеше үзе теләгән темага, үз мөмкинлегеннән чыгып басма органнарына языла ала, үз күңеленә хуш килердәй радиостанция, телевидение тапшыруларын тыңлый, карый ала. Шушы дәрәҗәгә ирешү өчен, билгеле, беренче адымнар ясарга, сикәлтәле юллар аша үтәргә, тәҗрибә тупларга, белемле кадрлар составы булдырырга кирәк иде. Хәзер инде периодик басма матбугатка язылу буенча Татарстан Рәсәй Федерациясендә иң алдынгы урыннарның берсен били. Республикадагы һәр мең кешегә басма матбугатка язылу буенча 535 данәдә периодик басма туры килә (Рәсәй буенча уртача күрсәткеч 250 данә). “Яңа Гасыр” телерадиокомпаниясенең тапшырулары белән интернет челтәре аша дөньяның күп почмакларында танышырга була. Әкренләп татарча электрон газеталар да сыйфатлырак, киңрәк тематикада чыга башлар. Болар барысы да әлеге хезмәттә тикшерелде, үткән юлларына күзәтү ясалды.

I бүлек. Республикадагы татар массакүләм мәгълүмат

чараларының үсеш тарихы

Тарих – канлымы ул, шанлымы, барыбер халык хәтеренә чигелә барган. Телефон-радио яңа керә башлаган, телевидение дигәннәренең әле эзе дә булмаган ерак елларда әлеге тарих кайларда чигелеп, чор-дәвер кардиограммасы нәрсәләрдә сурәтләнеп калган соң? Әлбәттә, беренче нәүбәттә, басма сүздә. Китапларда, газета-журналларда. Һәр басманың, һәр журналның – үз биографиясе, үз язмышы. Үткән гасыр башында – халык рухының көчле бер уяну чорында татарча байтак журналлар чыгып алган. Өлкәннәр өчен дә, балалар өчен дә... Диниләре дә, көлкелеләре дә... 20 еллардан соң да, бик нык идеологияләштерелгән булса да, милли матбугатыбыз тарихында янә бер күтәрелеш булып алган. Әмма бу хәл озакка бармаган шул. Репрессия еллары башланган, сугышлар кабынып киткән. Кайбер журналлар табигый рәвештә гамәлдән төшеп калган, кайберләре махсус ябылган...
Әлеге бүлектә гомуми характерда гына татар матбугатының барлыкка килү, аякка басу, үсеш этаплары, таралу даирәсе, һөнәри һәм сәяси-иҗтимагый юнәлеше хакында сүз йөртергә, газета-журналларның милли-мәдәни яссылыктагы эшчәнлегенә караш ташлап узарга ниятлибез.
Шулай ук республикада беренче радио, телевидение барлыкка килү, аларның турыдан-туры Татарстан белән бәйле булуы да каралыр.

Бу максатларны өлешчә булса да тормышка ашыру өчен сүзне, мөгаен, милли матбугат өчен көрәш сәхифәләреннән, басмаларның беренче адымнарыннан башлау урынлы булыр.
1.1. Татар матбугаты үткән юл

Татар басмасы барлык төрки халыклар даирәсендә күренекле урын тота. Бигрәк тә революциягә кадәрге газета-журналлар, гомумән, төрки кавемнәр тарихының горурлыгын, якты сәхифәсен тәшкил итә. Тик бу сәхифә әле бөтенләй диярлек укылмаган. Әйтик, татар зыялыларының 1808 елдан башлап ана телендә матбугат ачу өчен көрәше беркадәр яктыртылса да, царизмның гомуми эзәрлекләү механизмы, милли фаҗигагә тиң кыерсытуы, басма сүзгә булган ихтыяҗны, аның идеясен яралгы хәлендә үк буарга омтылышы һәм башка тенденцияләр киң документаль җирлектә бөтен тулылыгы белән аныклауны һәм тикшеренүне таләп итә.
Икенчедән, коточкыч җәберләү, кысрыклау шартларында туган телдә газета-журналлар барлыкка китерә алмасалар да, татар укымышлылары тугандаш төрки телләрдә чыккан басмаларда турыдан-туры катнаша, аерым алганда, алардагы беренче хәреф җыючылардан санала. Патша хөкүмәте, колониаль максатларны күздә тотып, 1830-1870 елларда үз башлангычлары белән мәйданга куйган фарсы (башта) һәм төрки телле (урысчасы белән параллель рәвештә) басмаларны (“Фарсийские ведомости”, “Кавказның бу тарафының хәбәрләре”, “Акмолинские областные ведомости”га “Кушымта”, “Туркестанская туземная газета”, “Туркестанские ведомости”, “Игенче”, “Зыя”, “Кәшкуль”, “Зыяи Кавказия” һ.б.) яшәтүгә дә татарлар үзләреннән өлеш кертә. Чөнки хөкүмәтнең реакцион омтылышларына карамастан, бу газета-журналлар әлеге халыкларның билгеле дәрәҗәдә милли мәнфәгатьләрен дә чагылдыра.
Өченчедән, инде үз сөйләшендәге матбугатның шаулап үсеп китүе шартларында да татарның зыялылары гарәп һәм тугандаш төрки халыклар телендә дә байтак газета-журналлар оештыра яисә гамәлгә куюда төп башлап йөрүчеләрдән хисаплана. Мәсәлән, Габдерәшит Ибраһимов (Рәшит казый) Санкт-Петербургта гарәпчә “Әт-Тилмиз” (“Укучы”, 1906), казакъча “Сиркә” (“Җитәкче”, 1906), Истанбулда (1910) Ә.Таҗетдин белән берлектә төрекчә “Тәгареф мөслимин” (“Мөселманнарны таныштыру”), Берлинда (1916) Г.Идриси әсир мөселманнар өчен төрки телдәге “Әл-Ислам” газеталарын чыгара. Татар эшлеклеләре (Г.Баруди, И.Габиди, Г.Баттал, К.Бәкер, Ә.-З.Вәлиди, Б.Салиев, Мөнәүвәр кари һ.б.) ике тугандаш: татар һәм үзбәк телләрендәге “Киңәш”, “Ил байрагы”, “Шураи ислам”, “Олуг “Төркестан” кебек басмаларны җитәкли яки аларны мәйданга куюда зур роль уйный дип билгеләп үтә Равил Әмирхан
 үзенең бер мәкаләсендә [3; 114].

Гомумтөрки матбугат эшчәнлегенең мәдәни һәм иҗтимагый тормышта биләгән урыны бик мөһим. Сүз беренче нәүбәттә Кырымның Бакчасарай шәһәрендә бөек мәгърифәтче Исмәгыйль бәк Гаспринский чыгарган “Тәрҗеман” газетасы турында бара. Ул 1883 елның 11 апреленнән чыга башлый һәм үзенең заманы өчен киң колачы, саллылыгы, дини һәм мәгариф мәсьәләләрен шактый кыю күтәрүе белән Россиянең төрки дөньясында тиз абруй казана, җитди милли матбугаты булмаган, географик яктан таркау мөселман-төрки халыкларны үзенә күрә рухи яктан туплаучы, идея ягыннан берләштерүче көч сыйфатын үти башлый. Кырым басмасының Казан татарлары арасында киң таралуына үз вакытында урысча “Казанский телеграф” газетасы да игътибар итә. Үзенең бер санында, мәсәлән, ул болай ди: “Берникадәр вакыттан бирле шәһәребездә китап, рисалә һәм газета таратучы мөселманнар пәйда булды. Китап һәм рисаләләрнең күпчелеге дини эчтәлекле. Газеталар арасында иң сорала торганы – Кырымда нәшер ителүче “Тәрҗеман” (“Казанский телеграф” 1894, 14 июня.).”
1905 елга кадәрге чорда Идел буе татарлары “Тәрҗеман”ны аеруча күпләп алдыра, укый. Казандагы “Мөхәммәдия” кебек мәшһүр мәдрәсәләрдә аның белән танышып, шәкертләр милләт мәнфәгатьләре өчен интеллектуаль көрәшкә рухлана. Шәкерт, булачак әдип Фатих Әмирхан, мәсәлән, беренче иҗади тәҗрибәләрен “Тәрҗеман” үрнәгендә ясый, 1901 елдан ул чыгара башлаган “Әл-Мәгариф”, 1902 елда оештырылган “Бәнд” кулъязма газеталары һәм башкалар күп яктан И.Гаспринский басмасы белән аваздаш. Әйе, 1905-1907 еллардагы инкыйлаб чорында, Казан сөйләшендәге газета-журналлар куәт алгач, “карт” газетаның “базары төшә”, йогынтысы бермә-бер кими, иң шыксыз дәверләр җимеше булган басма хөррият шартларына яраклаша алмый, башкалар фонында инде бик искергән, консерватив булып күренә. Россиянең төрки дөньсында сан ягыннан да, зыялылык җәһәтеннән дә иң күренекле урын биләгән татар халкы, үз матбугаты туганнан соң, чын мәгънәсендә рухи ыргылыш ясый. Йөзләгән исемдәге газета-журналлар милләтнең яңа гасыр таңындагы үсешен билгели, сыйфат ягыннан биниһая югары баскычка күтәрелүенең күрсәткече булып тора. Күп гасырлар әүвәл үк шанлы дәүләте, мәгърур дәүләтчелеге булган халык үзен икенче сорт милләт итеп күрәсе килми. Йөзләрчә еллар буена калыпланган, ләкин хөкүмәт тарафыннан аяусыз томаланып, басылып килгән рухи-интеллектуаль егәрен татар милләте үзенең яңа гына мәйданга килгән матбугаты аркылы гамәлгә ашырырга омтыла, халыклар гаиләсендә үзенең лаеклы урынын даулый башлый.
Ләкин инкыйлабка кадәр үк инде татар телендә газета-журналлар чыгару омтылышлары була. Хәзер шуларны карап үтик.

Татар милли матбугатын гамәлгә кую өчен көрәш нигездә түбәндәгеләргә кайтып кала. ХIХ гасыр башында Казанның алдынгы карашлы галимнәре, халыкны бөтенроссия иҗтимагый һәм мәдәни хәяты белән таныштырып бару максатында, татарча басма сүз тарату чараларына керешә. Шундый галимнәрнең берсе, Казан университеты профессоры И.Запольский 1808 елда рус һәм татар телләрендә “Казанские известия” газетасы бастыру проектын тәкъдим итә. Әмма хакимият рус галименең игелекле башлангычын тормышка ашырмау өчен барысын да эшли. Запольский, максатына ирешә алмыйча, 1810 елда кинәт вафат була.
Икенче тапкыр татарча газета (“Бәхрел-әхбар”, ягъни “Хәбәрләр диңгезе”) чыгару омтылышын 1834 елда Казан университетының шәрекъ разряды тәрбияләнүчесе М.Никольский ясап карый [3;116]. Никольский ниятен университет профессоры, танылган шәрекъ белгече А.Казем-Бек һәм шулай ук Казан уку-укыту округы назыйре М.Мусин-Пушкин хуплый. Казем-Бек газетаны гамәлгә куюны үтенеп, Эчке эшләр министрлыгына мөрәҗәгать итә. Әмма үтенеч канәгатьләндерелми, ә проект тәкъдим итүчене, университеттагы эшеннән азат итеп, ашыгыч рәвештә Әстерхан губернасына озаталар.
1864 елда тагын бер адым – “Файда” исемле журнал чыгарырга омтылыш ясала. Монысының башында йөрүче – П.Пашино, коллегия асессоры, ул вакытта Эчке эшләр министрлыгында татарчадан тәрҗемәче булып эшли. Журналның Санкт-Петербург цензура комитетына тәкъдим ителгән махсус проекты башкаланың күренекле галимнәре һәм алдынгы карашлы сановникларында да яклау таба. Ләкин әлеге галиҗәнаб шәхесләрнең Пашино журналын бастыру җаваплылыгын үз өсләренә алулары да нәтиҗә бирми. Журнал чыгарылмый.
Шул ук 1864 елда Азия департаменты тәрҗемәчесе, христиан динендәге гарәп И.Нафаль да Санкт-Петербургта “Шәрекъ” исемле татарча газета чыгарырга тырышып карый. Әмма әлеге миссионер, чын монархист, тәхетнең тугрылыклы хезмәтчесенең дә гозере кире кагыла.
1865 елда рус гаскәре капитаны В.Курочкин, матбугат эшләре буенча Баш идарәгә мөрәҗәгать итеп, “Файда” дип исемләнгән газета чыгарырга рөхсәт сорый, тагын нәтиҗәсе булмый.
Әлеге эшлеклеләр үз проектларында бөекмәмләкәтчелек һәм хөкүмәт идеяләрен алга сөрәчәкләрен белдерсә дә, патша хөкүмәте “татар-мөселман гаммәсенә урысларга якынаю юлы белән дөньяга сәламәт төшенчәләр һәм кешечә караш” үтеп керүен теләми. Самодержавие татар халкының йомык шартларда һәм рухи яктан бикләнгән көе җан асравын өстен күрә.
XIX гасырның 60 нчы елларыннан башлап, татарлар үзләре дә ана телендә вакытлы матбугат булдыру өчен көрәшкә кушыла. 1863 елда бөек мәгърифәтче К.Насыйри һәм литография хуҗасы М.Яхин, татарча газета чыгарырга рөхсәт сорап, югары даирәләргә мөрәҗәгать итә. Тик аларның да үтенече кире кагыла. К.Насыйри соңгы көннәренәчә гомерлек хыялын тормышка ашырырга, ягъни татарлар өчен туган телләрендә даими басма булдырырга тырыша. Әмма күпме көч түксә дә, үзе теләгән “Таң йолдызы” газетасын гамәлгә куя алмый.
Санкт-Петербург университетының төрки телләр укытучысы Х.Фәезханов та, башка кеше исеме астында, туган телдә газета чыгарырга омтылыш ясый. Тик бу талпыныш та, әүвәлгеләре төсле үк, уңышсызлыкка дучар була. 70 нче еллар башында “Дәфтәре мөҗдәвәр” (“Хәбәрләр җыелмасы”) газетасы бастырырга җыенган унтер-офицер А.Котлыяров һәм сәүдәгәр угылы Х.Бикбулатов үтенече кире кагыла.
Шулай ук Казан губернасының Спас өязе крестьянины С.Әхмәров омтылышы да, татар драматургиясенең инеш башында торган Г.Ильясиның 1887 елда “Казан” газетасы чыгарырга талпынышы да, тышкы эшләр министрлыгындагы тәрҗемәче Г.Баязитов мөрәҗәгатьләре дә, язучы-публицист М.-З.Бигиевның да шундый ук үтенече, император җәмгыятенең фәхри рәисе О.С.Лебедеваның да шушы хосустагы үтенече – барысы да кире кагыла. Патша хөкүмәте, татарча басма чыгару җаваплылыгын үз өстенә алган һәрбер шәхескә, яисә аларның җитәрлек дәрәҗәдә әзерлекле түгеллеген, яки татар телендәге вакытлы матбугатка даими цензура күзәтүе ясап булмау кыенлыгын сылтау итеп, катгый төстә тискәре җавап бирә килә. Хакимиятнең: “Басма сүз ярдәмендә милли рухиятне тәрәккый иттерүнең дәүләт өчен файдасы юк”, дигән хөкем һәр очракта да үз көчендә кала.
ХХ гасыр башында милли матбугат ачу буенча яңа башлангычлар мәйданга килә. Бу хыялны җәмәгать эшлеклеләренең яңа буыны тормышка ашырырга алына. Әмма газета-журнал ачарга омтылучыларның башына әлеге дә баягы “рөхсәт юк!” күсәге төшә тора. Мәгърифәтчеләр Һ.Максуди белән И.Терегуловлар “Йолдыз”, “Көндез” газеталарын, З.Таһиров үзенең “Хөррият”ен, Г.Баязитов – “Нур”ны, Г.Апанаев – “Таң”ны, К.Мотыйгый-Төхфәтуллин “Әлгасрел-җәдид” журналын чыгара алмый. Алтын сәнәгатенең танылган хуҗалары – миллионер Рәмиевләрнең нәширлек эшчәнлеген башларга омтылулары да гасыр башында властьлар тарафыннан тулысынча кире кагыла. Хәтта рус телендәге уң монархистик газета булган “Казанский телеграф”ның нәширәсе А.Ильяшенкога да татарча “Телеграф для мусульман” газетасын чыгарырга рөхсәт бирелми. Югыйсә, анда фәкать “Казанский телеграф” газетасындагы белешмәләрне татарча бирү генә күздә тотылган була.
Дөресен әйтергә кирәк, патша хөкүмәтенең татар матбугаты барлыкка килүгә каршы торуы – тиңдәше булмаган кыерсыту, җәберләү үрнәге ул. Югыйсә, 1905 елга кадәр үк әзәрбәйҗан, әрмән, грузин, яһүд, латыш, молдаван, поляк, фин, эстон һәм башка телләрдә газета-журналлар чыгуы мәгълүм. Халык саны буенча татарлар әлеге милләтләр арасында поляк һәм яһүдиләрдән генә калышкан. Күрәсең, патша хөкүмәте, ата миссионер Н.Ильминский фикеренә нисбәтле, “русча белмәгән һәм укымышлы булмаган фанатикның русча цивилизацияле татардан чагыштырмача яхшырак” булуына инангандыр һәм шунлыктан милли матбугат басмаларын чыгаруга бөтен көчен куеп каршы килгәндер.
Могҗизаны 1905 ел инкыйлабы алып килә. Революция халыкның аңында тиңдәше булмаган дәрәҗәдә милли горурлык хисләре уята. 1905-1907 еллар татарларның чын мәгънәсендә уяну таңы, актив иҗтимагый-сәяси тормышка баглану дәвере булып тарихка керә. Халык яшәешендә моңарчы күрелмәгән хәл – үз милли матбугатын барлыкка китерү, үстерү мөмкинлеге туа.
Әмма инкыйлабның башлангыч чорында да әле гәзит-журналлар чыгарырга рөхсәт алу гаҗәеп катлаулы эш булып кала бирә. Тик, башкаладагы һәм урыннардагы түрәләрнең катгый каршылыгына да карамастан, матбугат органы ачарга омтылучылар саны да арта бара. Алар арасында үзенең активлыгы белән К.Мотыйгый-Төхфәтуллин аерылып тора. Хакимият, газета-журналлар ачуга каршы нинди генә сылтаулар тапса да, илдәге азатлык хәрәкәте киңәя бару нәтиҗәсендә, үз фикерләрен беркадәр үзгәртергә, үҗәтлеген тыя төшәргә мәҗбүр була. Идарәчеләр, К.Мотыйгый үтенеченә җавап итеп, берьюлы ике четерекле мәсьәләне хәл итәргә карар кыла. Беренчедән, рус хөкүмәтендә татарларның рухи ихтыяҗлары үсүгә уңай караш булуын исбатлап, аларга рәхимлелек күрсәткән булырга. Икенчедән (һәм иң әһәмиятлесе шул), яңа татар матбугатын (“Әлгасрел-җәдид”) Җаек (Урал) өлкәсе мөселманнарына самодержавие сәясәте турында “дөрес” мәгълүмат тарату өчен файдаланырга.
Баш идарәгә К.Мотыйгый тәкъдим иткән программа, билгеле инде, бөтенләй башка максатларны күздә тота. Ләкин күнегелгән кырын караш журнал инициаторын идарәчеләрнең күрсәтмәләренә һәм кырыс цензура таләпләренә буйсынырга, программаны, өтегрәк итү бәрабәренә, берничә мәртәбә үзгәртергә мәҗбүр итә. Ниһаять, очсыз-кырыйсыз аңлашулардан соң, күп мәшәкатьләр аша К.Мотыйгый журнал чыгару өчен таныклык алуга ирешә.
Әлеге могҗиза турындагы хәбәр бөтен татар дөньясында яңгыраш таба. Башта ышанып бетмиләр. Аннары инде, инангач, башка милли үзәкләрдә дә газета-журнал чыгару омтылышы бермә-бер көчәеп китә. Дәүләт идарәләре бусагасын яңа тәвәккәллек белән таптый торгач, 1905 елның 7 июнендә Санкт-Петербург гарнизонының хәрби ахуны Гатаулла Баязитов та “Нур” газетасы ачарга рөхсәт ала. (Югыйсә, 1891-1895, 1905 ел башларында күпме йөреп тә, максатына ирешә алмаган кеше бит!). “Нур” газетасы, беренче татар басма органы булып, Санкт-Петербургта 1905 елның 2 (15) сентябреннән чыга башлый. Димәк, 15 сентябрь татар вакытлы матбугатының туу датасы булып саналырга һәм татар матбугаты көне дип игълан ителергә хокуклы.
1905 елның 7 октябрендә С.Алкин, татарча да, русча да чыгару шарты белән, “Казан мөхбире” газетасын ачарга рөхсәт ала. Идарәчеләр кире уйлап, туып килүче басманың юлына киртә салмагайлары дип, Алкин һәм аның фикердәшләре “тимерне кызуында сугарга” ашыга. Нәтиҗәдә, эшне бик кызу тоту аркасында, 1905 елның 29 октябрендә, Россиядәге икенче татар газетасы – “Казан мөхбире” пәйда була. Башта ул, рөхсәт нигезендә, ике телдә, аннары татарча гына чыгарыла.
1905 елның 27 ноябрендә Жаек (Уральск) каласында “Фикер” газетасының беренче саны дөнья күрә. “Фикер” бу вакытта рөхсәтсез чыга дияргә мөмкин, чөнки аны гамәлгә кую өчен рәсми фатиха 1905 елның 4 гыйнварында гына алына. Газетаның мөхәррире һәм нәшире – татарча гына түгел, урыс телендә дә чыккан күп газета-журналларның башында торучы талантлы журналист К.Мотыйгый-Төхфәтуллин була.
1905 елның 11 декабрендә Санкт-Петербургта Россиядәге дүртенче татар басма (башкалада – икенче) – “Өлфәт” газетасы барлыкка килә. Мөхәррирлек һәм нәширлек вазифасын күренекле җәмәгать хадиме Габдерәшит Ибраһимов (Рәшит казый) үти.
1906 ел матбугат үсешендә яңа бер дулкын тудыра, татар журналистикасында моңа кадәр күрелмәгән күтәрелеш күзәтелә, ягъни 16 яңа басма барлыкка килә. 15 гыйнварда Җаекта чыга башлаган беренче татар әдәби һәм иҗтимагый-сәяси, алда телгә алынган “Әлгасрел-җәдид” журналына шул ук каланың “Уклар”, Казанның – “Йолдыз”, “Азат”, “Бәянел-хак”, “Әддин вә әл-әдәб”, “Таң йолдызы”, “Азат халык”, “Таң мәҗмугасы”, Оренбургның – “Вакыт”, “Чикерткә”, “Чүкеч”, “Карчыга”, “Дөнья вә мәгыйшәт”, Әстерханның – “Борһаны тәрәккый”, Уфаның – “Әл-галәми-әл-ислами” газета-журналлары өстәлә. Шулай итеп, 1905-1906 елларда инде егерме исемдәге басма мәйдан тота (Казанда – 8, Оренбургта – 5, Җаекта – 3, Санкт-Петербургта – 2, Әстерханда һәм Уфада – берәр).
1907 елда матбугат үзенең үсешендә янә үрләр яулый, 13 яңа басма: Казанда – “Тавыш”, “Әхбар”, “Әл-ислах”, Әстерханда – “Ислах”, “Хәмият”, “Туп”, “Идел”, Оренбургта – “Урал”, “Яз”, Санкт-Петербургта – “Дума”, “Нәҗат”, Мәскәүдә – “Тәрбияи-әтфаль”, Җаекта – “Яңа тормыш” исемле газета-журналлар эшчәнлек җәелдерә. Дөрес, бу вакытта узган елларда барлыкка килгән кайбер басмалар төрле сәбәпләр аркасында (полиция эзәрлекләве, цензура кысымы, матди яктан мохтаҗлык һ.б.) ябыла (“Таң йолдызы”, “Азат”, “Азат халык” һ.б.), ә кайберләре исемнәрен үзгәртә (“Тавыш”, “Таң мәҗмугасы”). Шулай да 1907 елда мәмләкәтнең җиде шәһәрендә 28 татар басмасы (18 газета һәм 10 журнал) чыгуын дәвам итә.
Әлеге процесс рус җәмәгатьчелегенең дә алдынгы өлешен кызыксындыра. Ул татар җәмгыятендәге яңа күренешкә уңай бәя бирә һәм патша хөкүмәтенең реакцион сәясәтен гаепләп чыга. 1906 елда “Волжский вестник” газетасы (Казан) болай дип яза: “Ике ел элек Россиядә бер мөселман газетасы бар иде (“Тәрҗеман” газетасы күздә тотыла), ә хәзер алар егерме. Мөселманнарның басма сүзгә ихтыяҗы нинди зур икәнлеген шушыннан да күрергә мөмкин! Ә бит рус хөкүмәте шушы ихтыяҗны канәгатьләндерергә ни гомер комачаулап килде” (Волжский вестник. – 1906. – 8 февраля).
1917 ел татар матбугаты өчен сыйфат һәм сан ягыннан бөтенләй яңа чор тәшкил итә. Бу ел шактый “бәрәкәтле” 1906-1907 еллар колачын да узып китә, иҗади көчләрнең публицистлык активлыгында чын мәгънәсендә “шартлау” тудыра. Әлбәттә, әлеге күренеш яңа демократик Россия тууын хәбәр иткән Февраль инкыйлабы казанышлары белән тыгыз бәйле. Берничә ай дәвамында Россия жиһанның иң демократик иле булып ала. Шушы чорда татарча ким дигәндә 35 басма үзенең дөньяга килүен хәбәр итә. Бу санны “тыныч” революция алды еллары белән чагыштырырлык та түгел. Яңа басмалардан иң тирән эз калдырганнары “Ил”, “Ирек”, “Аваз”, “Кызыл байрак”, “Корылтай”, “Безнең юл”, “Безнең тавыш” кебек газеталар була. Әүвәлдән чыгып килгәннәрен дә өстәсәк, 1917 ел дәвамында барлыгы 50ләп басма нәшер ителә, шуларның 14ен журналлар тәшкил итә.
Татар вакытлы матбугаты, туган көненнән башлап, профессиональ рух белән сугарыла, мәдәни-иҗтимагый интересларының күпкырлылыгы белән таныла. Басмаларның төп өлеше иҗтимагый-сәяси юнәлеш алса да, байтагы аерым бер “һөнәри” мәсләкне кыйбла итә. Мондыйлардан дини басмалар алга чыга. Әйтик, 1906 елда гына да өч дини матбугат органы эшчәнлек җәелдерә (“Әд-дин вә әл-әдәп”, “Әл-галәми-әл-ислами”, “Дөнья вә мәгыйшәт”). Сатирик матбугатның колачы тагын да зур була. 1906 елда ук “Чикерткә”, “Уклар”, “Чүкеч”, “Карчыга” журналлары дөньяга килә, аннары аларга “Туп”, “Яз”, “Яшен” кебек басмалар өстәлә, соңрак бу кыска гомерле (“Чүкеч”тән кала) органнарга “Ялт-йолт”, “Акмулла”, “Кармак” алмашка килә.
Татар җәмгыяте тормышында күренекле урынны шулай ук махсус шәкертләр газетасы, мәгарифи-педагогик басмалар били. Башта кулъязма, җилем басма рәвешендә кулланылыш тапкан бу органнар 1905-1907 еллардан соң рәсми төстә басыла (“Әл-Ислах”, “Тәрбия”, “Мәктәп”, “Мөгаллим” һ.б.).
Сабыйлар гына түгел, бөтен татар халкының иҗтимагый хәятында да сизелерлек рольне балалар журналлары уйный (“Тәрбияи-әтфаль”, “Ак юл”, “Балалар дөньясы”).
Россия җәмгыятенең җитештерү, сәүдә, кәсепчелек юнәлешендә үсеш алуы татар дөньясында да тәэсирсез калмый, аерым алганда, шушы закончалыкны чагылдырган һәм проблемаларны киң планда “кабыргасы белән” куйган рәсемле журналлар нәшер ителә (“Икътисад”, “Игъланат”, “Уфаның авыл көнкүреше журналы”, “Уфа кооператоры”, “Русия сәүдәсе”). Татар эшмәкәрләренең икътисади һәм хокукый мәнфәгатьләрен “Хокук вә хәят” журналы да тоемларга һәм якларга тиеш була.
Татар иҗтимагый фикеренең олуг казанышы буларак беренче хатын-кыз журналлары (“Сөембикә”, “Азат ханым” һ.б.) дөньяга килә. Махсус хатын-кыз басмалары нәшер итү – тәрәккыйпәрвәр зыялыларның хатын-кызларны азат итү, аларны актив җәмгыять тормышына алып керү юнәлешендә бәрәкәтле эшчәнлегенең ачык чагылышы ул.
Татар басма сүзе, мәһабәт вә гали күренеш буларак, милли йомыклык, үз кабыгына бикләнгәнлек кебек сыйфатларны, гомумән, белми. Киресенчә, киң төрек, ислам дөньясы, гомумроссия кысаларыннан тыш, Аурупа, Америка, Азия, дөнья күләмендәге тормышчан мәсьәләләрне дә үзәккә куя. Татар матбугаты үзенең “тумышы” буенча төрки вә ислам дөньясы җимеше булган килеш, һәм географик, һәм рухи жәһәттән ике бөек цивилизация “ялганыш”ында ат уйнаткан мөһим институт ул. Ул гына да түгел, милли басмалар бөтен кешелек тарафыннан тәкъдир ителгән Гарәп вә Шәрекъ мәдәниятләрен үзенчәлекле төстә тоташтыручы затлы күпер вазифасын да үти. Газета-журнал битләрендә милләт, төркичелек, ислам дөньясы, Россия турындагы язмаларга бернинди дә кысынкылык юк, иркен сулыш белән Германия, Швейцария, Франция, Италия, Швеция, Испания, АКШ, Кытай, Һиндстан, Япония һәм башка бик күп дәүләтләр, алардагы матди һәм мәдәни тормыш хакында берсеннән-берсе гыйбрәтле, кызыктыргыч материаллар урын ала. Бу закончалык бигрәк тә гомумкешелек цивилизациясенә зур өлеш керткән шәхесләр үрнәгендә ачык гәүдәләнеш таба. Бер “Шура” журналында гына да “Мәшһүр адәмнәр вә бөек хәдисләр” дигән бүлектә Аристотель, Платон, Геракл, Лютер, Эдисон, Спенсер, Бэкон, Декарт, Нобеле, Руссо, Гете, Тагор һ.б. бик күпләр хакында бай эчтәлекле мәгълүматлар бирелгән, алар мисалында Көнбатыш һәм дөнья цивилизациясенең казанышлары пропагандаланган.
Шулай итеп, 1905-1917 еллардагы милли матбугатны җентекләп өйрәнү – татар халкы XX гасыр башында да әле рухи һәм зиһни яктан фәкыйрь, йомыклык тышауларында чәбәләнгән, фәкать дин вә миллият кысаларында гына гамәл йөрткән дигән сафсата уйдырмаларны фаш итә, татар халкының, Шәрыкъ вә ислам дөньясыннан читләшмәгән килеш, Аурупа, хәтта ки дөнья цивилизациясенә йөз тотуын, рус мәдәниятен дә тирән кызыксыну белән өйрәнүен, тәрәккыят юлында һәртөрле алдынгы мирастан иҗади файдалануын, халыкара сәхнәгә торган саен ныграк, кыюрак адымнар белән аяк басуын күрсәтә.

1917 елгы февраль революциясеннән соң бик күп телләрдә газеталар чыга башлый, шул исәптән татар телендә дә. Октябрь революциясеннән соң инде татарча 500 дән артык газета һәм 100 гә якын журнал чыга. Ләкин бу озакка бармый. “Советка каршы буржуаз газеталарын” [10; 65] ябуны күздә тоткан Матбугат турында декретны (27.10.1917) тормышка ашыру 1917 ел ахырында башланып, 1918 елның уртасына кадәр дәвам итә. Оренбургта Рәмиевләрнең “Вакыт” газетасы, Казанда чыгучы “Чыңгыз баласы” хәрби газетасы, “Безнең тавыш”, Мәскәүдә Гаяз Исхакый чыгаручы “Ил” (“Страна”) һәм башка газеталар ябыла. Шулай да бүтән исемнәрдә бүтән басмалар чыгару омтылышлары да була. Мәсәлән, Фоад Туктаров нәширлегендә чыккан “Корылтай”
 ябылгач, Габделбари Баттал, шул газетаның дәвамы буларак, “Алтай”ны чыгара башлый. Тик ансы да озын гомерле булмый – 13 саны гына халыкка барып җитә.

Шулай бер-бер артлы ябыла барган басмаларның полиграфик базасында совет власте үз газеталарын чыгара башлый. 1918 елның 18 гыйнварында Петроградта, мәсәлән, М.Вахитов һәм Г.Ибраһимов редакциясендә Россиядә беренче татар совет газетасы – “Чулпан” дөнья күрә. 1919 елда ул “Эш” газетасы белән берләштерелә. Ә 1920 елда инде бу басма “Татарстан хәбәрләре” дип үзгәртелә. Аның оешуында зур рольне драматург Г.Камал уйный. “Эшче”, “Кызыл армия”, “Кызыл аләм”, шулай ук яшьләр өчен чыгучы газеталар да үз эшчәнлекләрен дәвам итәләр. “Игенче” газетасы хәтта махсус кушымталар чыгарып килә. 1932 елда ике газета – “Эшче” белән “Игенче”не бергә кушып, “Коммунист” дигән үзәк газета чыгара башлыйлар. Аның әдәбият һәм сәнгать бүлеге белән М.Җәлил җитәкчелек итә. Бу газетаның йөреп эшли торган редакциясе Ленинград (Санкт-Петербург), Касыйм шәһәрләрендә, Метростройда, Татарстанда һ.б. җирләрдә эшли. Мәскәүдә моннан тыш “Кечкенә иптәшләр”, “Октябрь баласы” дигән балалар журналлары, “Ударниклар” дигән иҗтимагый-сәяси һәм әдәби-нәфис журнал, “Фән һәм дин” исемле атеистик журнал да чыга.

1917 елдан инде Татарстан өязләрендә дә басма органнары оеша: Минзәләдә – “Минзәлә иле” (1917), Спасста – “Халык теләге” (1918), Чистайда – “Берлек” (1918), Алабугада – “Чулман” (1918), Тәтештә – “Тәтеш хәбәрләре” (1918), Бөгелмәдә – “Бөгелмә мөхбире” (1918), Мамадышта – “Мамадыш тавышы” (1918). ТАССР оешу вакытына барлыгы 50 дән артык газета-журнал чыгырыла. Шуларның 14-е татар телендә, 27-се – рус, 4-се – чуваш, 4-се – мари, 1-се – удмурт, 1-се – венгр телләрендә. 20 елларның II яртысына татар басмаларының саны кими. 1929 елда ул сан 10-га кала. Ә 30 елларда татар матбугаты тагын үсеш кичерә – 1936 елда барлыгы 78 татар, 4 удмурт һәм чуваш, 59 рус газета-журнал исәпләнә.

Татар халкы күпләп яшәгән теләсә-кайсы төбәктә ул чакта татарча газета һәм журналлар нәшер ителгән. Әйтик, Новосибирскида “Азат Себер” (1921-1937) чыккан. Шундый ук крайком органы булган газеталар Куйбышев, Ульяновск, Пермь, Саратов, Әстерхан өлкәләрендә дә булган.

Бу елларда матбугатта төп тема булып коммунистик партия шөгыльләнгән зур төзелешләр, коммунистик хәрәкәтләр, партия проблемалары торган. Шулай да республика газеталары битләрендә туган як тарихы, әдәбият, сәнгатькә караган кызыклы материаллар да урнаштырылган. Ләкин җирле халык тормышы аз яктыртылган.

Бу газеталар һәм журналлар һәммәсе диярлек 1937-38 еллардагы репрессияләр чорында һәм соңрак сугыш башлану сылтавы белән ябылалар, шуннан соң кабат торгызылмыйлар. Хрущев заманында сәяси тормышта азмы-күпме “җылыну” башлангач, әлеге татар газеталарының кайберләрен янәдән тергезергә омтылыш ясала. 1962 елда Ульяновск өлкә комитеты органы “Авыл правдасы” газетасы (1965 елда ябыла), Куйбышев өлкәсендәге җитештерү идарәсе органы “Авыл трибунасы” газетасы (1963 елда ябыла) чыга башлый. Тик гомерләре бик кыска була аларның.

Үзгәртеп кору сәясәте игълан ителгәч, татар журналистикасы янәдән җанланып, күтәрелеп китә. Бу турыда хезмәтнең II бүлегендә.

Шулай итеп, татар матбугаты үз тарихында бик сикәлтәле юл үткән. Бик зур күтәрелешләр белән беррәттән төрле кыенлыклар, кысрыклаулар да кичерә ул. 1905 ел ахырында татар матбугатын дүрт басма тәшкил итсә, 1917 елда 50 исемдәге татарча газета-журнал эшчәнлек җәелдерә. Октябрь революциясеннән соң татар көндәлек матбугатының өченче күтәрелеше күзәтелә – татарча 500 дән артык газета һәм 100 гә якын журнал чыга. Сәнгатьчәрәк итеп әйткәндә, татар матбугаты Эверестка күтәрелде, дияргә мөмкин. Тик 1918 елдан алып 30 елларның ахырына тикле арада бу басмалар һәммәсе диярлек ябыла. 60 елларда кабат торгызу омтылышлары булса да, үзгәртеп кору сәясәте башлану белән генә татар матбугаты күтәрелә ала.

Йомгак ясап әйткәндә, 1905 елның 15 сентябрен татар вакытлы матбугатының туу датасы дип алсак, бүгенге көндә без татар матбугатына 102 ел дип әйтә алабыз.

1.1.1. “Казан утлары” журналы тарихы

“Казан утлары” журналы – дәүләти басма. Ул озак еллар буе фәкать Язучылар Союзы органы булып килде. 1991 елдан, устав нигезендә, журналны гамәлгә куючылар булып Министрлар Кабинеты, Язучылар берлеге, хезмәт коллективы санала. Ә 2006 елдан журналның оештыручылары – “Татмедиа” массакүләм коммуникацияләр агентлыгы һәм ТР Мәдәният министрлыгы. Якты нурларын Татарстан, Башкортстан һәм башка бик күп төбәкләргә мул сибеп, “Казан утлары” журналы халкыбызның әдәби зәвыгын, эстетик карашларын тәрбияләүгә, үстерүгә зур өлеш кертә, иҗадият сихеренә бирелгәннәрне тарта, талантларны куәтли, үзе дә эзләнә, байый, сыйфатлана бара – рухи идеаллар ныклыгына ышандыра, өмет-ниятләр, дәрт-хыялларга тылсым куя, чакыра, эз күрсәтә, юл сала.

Аның исеме дә башта “Безнең юл” була. Журнал Галимҗан Ибраһимов инициативасы белән оештырыла һәм 1922-1930 елларда гарәп шрифтында чыга. Беренче редактор итеп Г.Мансуров билгеләнә. “Безнең юл” укучыларга гыйльми-сәяси, әдәби-иҗтимагый айлык калын журнал итеп тәкъдим ителә. Анда теоретик мәкаләләргә шактый киң урын бирелә, революцион хәрәкәт тарихын өйрәнүгә игътибар ителә. 1926 елга кадәр бездә татар телендә чыга торган махсус партия журналы булмый. Шуңа күрә “Безнең юл” сәяси агитация һәм пропоганда бурычларын да үтәргә тиеш була [20; 132]. Шулай ук профсоюзлар тормышы, яшьләр хәрәкәте, техникум һәм вузларда уку-укыту эшләре карала. Бу – бер яктан. Икенче яктан, алда әйтелгәнчә, басманың беренче саннарыннан ук әдәбият-сәнгать өлкәсендә тикшеренүләргә һәм шулай ук матур әдәбият әсәрләренә дә мәйдан киң була. Болар белән бергә “Безнең юл”да тел һәм тарих мәсьәләләре, матбугат тарихына багышланган материаллар да аз түгел.

Егерменче еллар – яңа әдәбиятның йөзен билгеләү, татар әдәбияты һәм тарихы мәсьәләләре тирәсендә барган бәхәсләр, идея-эстетик эзләнүләр кискенләшкән чор. Әлбәттә, “Безнең юл” да бу мәсьәләләрдән читтә кала алмый. Аларны хәл итүдә журналны оештыручы буларак Г.Ибраһимов үзе дә катнаша. “Безнең юл”ның 1922 нче ел 1-2 саннарында аның “Иҗтимагый-әдәби хәрәкәтләр тарихын тикшерүдә марксизм ысулы” исемле мәкаләсе басыла. Ә “Тел, әдәбият дәресләренең бер тармагы” (татар халык әдәбияты турында) мәкаләсе белән (1926, № 5-6) ул халык иҗаты әсәрләрен барлау-өйрәнү мәсьәләсен күтәреп чыга. Халык иҗатын өйрәнүгә багышланган мәкаләләр, фольклор әсәрләре үрнәкләре бирү журналның традициясенә әйләнә.

Журналның эчтәлеген тирәнәйтү, дәрәҗәсен күтәрүдә тел-культураны, әдәбият һәм театр тарихын зур фидакарьлек белән өйрәнгән тәнкыйтьче галим Г.Сәгъди мәкалә-рецензияләренең әһәмиятен дә күрсәтергә кирәк. Татар әдәби тәнкыйте тарихын күзәтүгә багышланган “Бездә әдәби тәнкыйть” (1927, № 10), татар әдәбияты тарихын китаплар тасвирламасына кайтарып калдырудан сакланырга кирәклеген искәрткән “Әдәбият тарихымы, язмалар тарихымы?” (1923, № 12) – әнә шундыйлардан.

Журналда шулай ук Г.Рәхим, Х.Вәли, Г.Толымбайский, Г.Нигъмәти, Г.Гали, Ф.Бурнаш һәм башка тәнкыйтьчеләр, әдәбият галимнәре дә катнаша.

“Безнең юл” исеме белән журнал 1930 елга кадәр чыга. Аның дәвамы – “Яңалиф” (Татарстан Мәгариф халык комиссариаты һәм Совет язучылары оешмасының халык әдәбият, сәясәт, сәнгать, экономика һәм тәнкыйть журналы, редакторы Фатих Сәйфи-Казанлы) һәм “Атака” (Татарстан Пролетариат Язучылары Ассоциациясе ТАПП органы, редакторы Г.Гали). Һәр ике журналда да агымдагы әдәби сәясәтнең төп проблемалары яктыртыла, әдәбиятның мөһим күренешләре турында тәнкыйть материалларына урын бирелә. Шулай да “Яңалиф” әдәби тәнкыйть мәсьәләләренә күбрәк игътибар итә, җитдирәк якын килә. Әдәби хәрәкәтне күзәтү, бәяләү, юнәлешләр бирү “Яңалиф”тә даимирәк, җитдирәк төстә алып барыла, бигрәк тә Г.Нигъмәти, Х.Вәли мәкаләләре еш басыла.

Ике журнал арасындагы аерма сәнгать мәсьәләләрен яктыртуда да күренә. Әйтик, “Яңалиф” зур сәхнә мәсьәләләрен кайгырта, “Атака” күбрәк кече формалар театрын тикшерүгә игътибар итә, Татарстан һәм башка өлкәләрдәге халык театрлары турында сөйли. “Яңалиф” күләмлерәк хикәя, повесть, поэмалар, пьесаларны мәгъкүл күрә. Моны М.Галәү, А.Алиш, М.Әмир, И.Гази хикәяләре, Ә.Айдарның повесте, Ф.Хөсни, Һ.Такташ, Ф.Кәрим, К.Тинчурин әсәрләреннән өзекләр һәм башкалар раслый. “Атака” Ш.Камал, К.Нәҗми, М.Гали, Г.Толымбайский, Ф.Сәйфи-Казанлы, М.Әмир, Г.Иделле, И.Рәми, Д.Фәтхи, Н.Баян, Ф.Кәрим, Г.Мөхәммәтшин, И.Салахов һәм башкаларның кыска хикәя-шигырьләре, совхоз, колхоз, культура, бигрәк тә индустрия төзелеше турындагы очерклар белән тулып чыга. ТАПП органы буларак, “Атака” завод-фабрикалардан күтәрелеп килгән яшь эшче әдәби көчләргә киң урын бирә. Мәсәлән “Эшче-ударниклар әдәбиятка киләләр”, “Станоклар өстендә язылган шигырьләр” рубрикалары шул турыда сөйли. Әйтергә кирәк, “Безнең юл” үз битләрендә яшь язучы-шагыйрьләр иҗатын тикшерүгә ныклы игътибар бирә алмады. Ә “Атака” бу юнәлештә җитди адым ясады.

ВКП(б) Үзәк Комитетының “Әдәбият-сәнгать оешмаларын яңабаштан кору турында”гы (1932) карары чыкканнан соң Татарстан совет язучылары союзын оештыру комитеты төзелә, 1933 ел башыннан аның органы – “Атака”, “Яңалиф”ләрнең дәвамы булып – “Совет әдәбияты” журналы чыга башлый. Аның беренче саны (Г.Нигъмәти редакциясендә) укучыларга “әдәбият, сәнгать һәм тәнкыйть журналы” итеп тәкъдим ителә, икенче саныннан башлап, бу билгеләмәгә публицистика сүзе өстәлә. Журналда әдәби-публицистик характердагы очеркларга, теоретик, һәм, әлбәттә, әдәбият методологиясенә багышланган мәкаләләргә күбрәк урын бирелә башлый. Китаплар күзәтү, яңа чыккан әсәрләргә бәя бирү эше дә тәртипле алып барыла, шунлыктан “Тәнкыйть-библиография” бүлеге бик җитди төс ала. Шулай ук, “Атака” башлаган эшне дәвам итеп, “Совет әдәбияты” әдәби түгәрәкләр эшенә күзәтчелек итә. Яшь авторларга квалификацияле иҗади булышлык күрсәтү өчен, журнал “Консультация” бүлеге ача. Журналның бу чор саннарында авыл темасына язылган очеркларның (бу жанрда бигрәк тә Г.Галиев, Г.Бәширов, А.Әхмәт, М.Гали актив булалар) күплеге күзгә ташлана. Әгәр “Атака” журналы Татарстанда гына түгел, Советлар Союзының башка өлкәләрендә барган төзелешләрне иңләп, күбрәк производство темасына очерклар язу тәҗрибәсен тупласа, “Совет әдәбияты” үзенең очерклары белән авыл хуҗалыгы темасын үзләштерү юлында җитди адым ясый.

Бу елларда М.Әмир, А.Шамов, Г.Бәширов (Г.Разин), Ф.Хөсни хикәяләре, Ш.Маннур, Х.Туфан, Г.Мөхәммәтшин шигырьләре белән бергә журналда күләмлерәк әсәрләр: Ә.Фәйзинең “Флейталар”ы (1933. – № 1), Ш.Усмановның “Легион юлы” (1933. – № 2-3), Г.Кутуйның “Тапшырылмаган хатлар”ы (1935. – № 9-12), М.Җәлилнең “Алтынчәч”е (1939. – № 3-5) һәм башкалар урын ала.

Бөек Ватан сугышы елларында журналда “Фронттан килгән шигырьләр”, “Ватан сугышы эпизодлары”, “Ватан сугышы кырларында”, “Ватан сугышы язмалары”, “Советлар Союзы Геройлары” рубрикалары ачыла. Бу еллардагы саннар канлы көрәш кырларында: хәрәкәттәге армиядә, партизаннар сафында, фронт газеталарында каләм һәм автомат белән батырларча көрәшкән язучы һәм шагыйрьләр – М.Җәлил, Ф.Кәрим, Н.Баян, А.Алиш, Г.Әпсәләмов, Ш.Маннур, Г.Бакиров, Г.Галиев, Р.Ишморат, З.Нури һәм башкалар иҗатлары тупланмасы һәм дәһшәтле көннәр елъязмасы буларак аеруча кадер-хөрмәт уяталар. Әйе, бу авыр сынау елларында журнал зур популярлык казана, әдәбиятны халыкка аеруча нык якынайта.

1965 елдан “Совет әдәбияты” “Казан утлары” атамасы белән дөньяга чыгып килә. Заман сәясәте һәм аның шаукымнарына бәйле рәвештә журналның оештыручылары, титул билгеләмәләре алышынып торса да, төп ике төшенчә һәрчак сакланып киленде – “әдәби” һәм “иҗтимагый”. Ягъни, иҗтимагый әһәмияткә ия булган иң яхшы нәфис әсәрләрне бастыручы әдәби журнал дигән сүз. Шушы дәвердә журналны җитәкләгән баш мөхәррирләр: Рафаэль Мостафин (1965-1968), Зәки Нури (1969-1971), (1975-1983), Гариф Ахунов (1972-1974), Ренат Харис (1983-1989), 1989 елдан – Равил Фәйзуллин. Журналда бүлек редакторлары булып эшләгән каләм ияләре: Әхсән Баян, Ләбибә Ихсанова, Яхъя Халитов, Вакыйф Нуруллин, Нури Арсланов, Малик Хәлитов, Фәрваз Миңнуллин, Рәдиф Гаташ, Хәмзә Зарипов, Гәрәй Рәхим, Ринат Мөхәммәдиев, Кояш Тимбикова, Мөдәррис Вәлиев, Роберт Миңнуллин, Мансур Вәлиев, Зиннур Мансуров, Әхәт Гаффар, Флүс Латыйфи, Солтан Шәмси, Рашат Низами, Рәшит Әхмәтҗанов, Нияз Акмал, Җәүдәт Миңнуллин, Шамил Маннапов, Марсель Галиев, Тәүфикъ Әйди, Марс Шабаев, Наис Гамбәр, Камил Сәгъдәтшин, Мәгъсүм Хуҗин, Шаһинур Мостафин, Алмаз Гыймадиев, Факил Сафин, Камил Кәримов, Марат Закир...

Журналның мөхәррире Р.Фәйзуллин “Казан утлары”ның 80 еллыгына багышланган мәкаләсендә рухи тормышның төп тармакларын эченә алган кайбер нигез-принципларны, юнәлеш-рубрикаларны тезис рәвешендә күрсәтә [34;8]. Менә алар:
- тарихы мең еллап исәпләнгән татар әдәбиятының күркәм традицияләрен дәвам итеп, бүгенге татар язучыларының иң яхшы әсәрләрен бастыру, шулай ук, әдәби мирасыбызның бүгенге көн өчен гыйбрәтле сәхифәләре белән таныштыру;
- Татарстанның дәүләтчелеген яклау, ныгыту юлында эзлекле эшчәнлек алып бару; дәүләт теле буларак татар телен киң кулланышка кертү;
- Татарстанның дөньядагы роле, икътисады, социаль халәте турында язмалар белән беррәттән, Россия биләмәләрендә һәм чит илләрдәге татар хәяте белән укучыларны даими таныштыру; «XXI гасырда – татар халкы» рубрикасында күренекле галимнәрнең, сәясәтчеләрнең, әдипләрнең фикерләрен бәян итү;
- сәнгать төрләре буенча махсус басмалар булмауны истә тотып, традицияләрне дәвам итеп, театр, музыка, сынлы сәнгать казанышларын яктырту; сәнгать өлкәсендәге олуг шәхесләрнең иҗатлары турыңда язмалар урнаштыру;

- халкыбызның әхлагын, гореф-гадәтләрен саклау юнәлешендә максатчан эш алып бару; дин тәгълиматы турында гыйльми мәкаләләр, ислам әхлагы, дини бәйрәмнәр турында мәгълүматлар бирү;
- укучыларыбызны дөнья әдәбияты классикасының иң яхшы үрнәкләре белән таныштыру;
- әдәби алмаш тәрбияләүне күз уңыңда тотып, «Остаханә», «Яңа исемнәр» рубрикаларында яшь язучыларның иҗат үрнәкләрен дөньяга чыгару; чит төбәкләрдә туган телебездә иҗат итүче талант ияләренә аерым игътибар бирү;
- әдәби процессны барлап, үсеш тенденцияләрен ачыклап, әтрафлы тәнкыйть мәкаләләре бастыру, “Яңа китаплар” сәхифәсендә төрле нәшриятларда чыккан яңа китапларга рецензияләр һәм күзәтүләр оештыру;
- күренекле әдипләрнең юбилейларын, гомумән, татар дөньясындагы атаклы шәхесләрнең истәлекле даталарын билгеләп үтү; гарәп һәм латин имласында уку үрнәкләре бирү; “хроника” сәхифәсендә иҗтимагый-мәдәни тормыш вакыйгаларын объектив һәм оператив яктырту...
Әлбәттә, чын тормыш беркайчан да язма канун кысаларына сыеп бетмәгән шикелле, журнал эшчәнлеге дә, табигый, югарыда саналган бүлем-юнәлешләр белән генә чикләнми. Заман үзенең яңа таләпләрен, яңа проблемаларын, яңа идеяләрен өстәп тора.

Шулай итеп, әдәби-нәфис һәм иҗтимагый-сәяси басма булган һәм үзенең 80 яшен тутырган “Казан утлары” журналының тәҗрибәсе зур, эчтәлеге бай, традицияләре дәвамлы. Журнал татар әдәби хәрәкәтен яхшы чагылдыра. Ул әдәби мирасны да барлый. 80 еллык юбилей уңае белән, әдәби-мәдәни вакыйга буларак, республикабыз районнарында 2002 елда “Казан утлары” көннәре узды. Матбугат битләреңдә журнал турында сәхифәләр басылды, радио-телевидение тапшыруларында әдәбиятыбызның асыл әсәрләре, әдипләребезнең чыгышлары яңгырады. Ә юбилейга багышланган тантаналы кичә Бөтендөнья татарларының III Конгрессы көннәрендә – август ахырында узды. Журналның баш мөхәррире Равил Фәйзуллин юбилейга багышланган мәкаләсендә менә нәрсәләр ди: “Казан утлары”на 80 яшь. Безнең өчен, әлбәттә, истәлекле зур дата. Журнал юбилее, ул– асылда, бәйрәмнән бигрәк, әдәбиятыбызның киләчәге турында күмәкләшеп бер җитди уйлану, яңа максатлар билгеләү гамәле, әдипләр сүзен халыкка пропагандалауның бер үтемле чарасы” [34;11].
Йомгак ясап әйткәндә, “Казан утлары” – татар халкының татар матбугатында аналогы булмаган төп әдәби журналы. Бу җаваплы сүзне әйтер өчен тарихи җирлек, ныклы дәлил бар: журнал үткән катлаулы юл, аны чыгарган язучы-әдипләрнең көндәлек хезмәте һәм иҗаты, иң мөһиме – рухи елъязманы тәшкил иткән меңләгән әсәрләр моңа тулы мөмкинлек бирә. Ул үзенең яшәү дәверендә әдәбият сөючеләрнең яраткан, һәрчак көтеп алынган журналы булды. 

1.2. Татарстанда телевидение, радио барлыкка килү

Телевидение, массакүләм мәгълүмат чарасы буларак, иҗтимагый тормышта мөһим роль уйный. Үзен Советлар Союзында XX гасырның икенче яртысы башларында гына таныткан булса да, бүгенге көндә инде телевизор һәр фатирның гадәти бер атрибутына әйләнде. Ул хәтта күпмедер күләмдә радио каналларының популярлыгына да аяк чалырга өлгерде дисәк, бер дә ялгыш булмас. Ләкин әле бик азлар гына беләдер, телевидение барлыкка килүендә нәкъ менә Казан мөһим урын алып тора. XIX-XX гасырлар чигендә Казан сәнәгать училищесы укытучысы Александр Полумордвинов үзенең “Телефот”ын – төсле телевизор башлангычын! уйлап чыгара. Ә 30 елларда радио белән кызыксынучы Алексей Веретяхин беренче телевизорын җыя.

Полумордвинов Казанга 1884 елда 10 яшендә килә. Гимназиядә укый, Казан Император университеты физика-математика факультеты математика бүлегенә укырга керә, ике семестр укыгач, Харьков технология институтына күчә. Биш елдан дипломлы технолог янәдән Казанга килә һәм укыту эшенә керешә.

Казан студиясе телевидениесенең беренче тапшыруы 1959 елның 1 ноябрендә дөнья күрә. Ә Казанда беренче радиостанция үз эшен 1927 елның 7 ноябрендә башлап җибәрә.

Беренче радиоприёмникны 1895 елда галим-экспериментатор А.С.Попов уйлап таба. Тик кулланылышны 1917 елдан соң гына ала. Монда В.И.Ленин исемен телгә алмыйча мөмкин түгел. Аның декрет-программалары арасында Казанга кагылганнары да шактый [1;10]. Республикада кабул итү радиостанциясе регуляр эшен 1918 елның 20 мартында башлап җибәрә. Тиздән шундый ук станцияләр Тәтеш, Спасс, Бөгелмә, Минзәлә, Чистайда да төзелә. Ләкин болар әле төрле билгеләрне генә кабул итәләр. Шуңа төрле төбәкләрдә турыдан-туры кеше тавышын кабул итүче станция уйлап чыгару эшенә керешәләр. 20 еллар башында Казанда Александр Углов җитәкчелегендә бер төркем галимнәр уңышы тарихта ачыш була. Беренче мәртәбә тавыш ерак арага трансляцияләнә.

20 еллар ахырында язучы һәм җәмәгать эшлеклесе Шамил Усманов республикада радиотапшырулар челтәре булдыруга ирешә һәм аның җитәкчесе дә була. Бу вакытта әле радиода 3-4 кенә кеше эшли, шулай да радио журналистикасының специфик жанрлары формалаша: радиогазета, радиомитинг, чыгышлар, туры трансляцияләр. Эфир эшенә шулай ук музыкантлар, театр артистлары, концерт бригадалары да чакырылган, галимнәр, язучылар белән әңгәмәләр оештырылган. 1928 елда җитәкчелек эшен Сәгыйть Фәйзуллин дәвам итә. Радио эшенә Гөлсем Сөләйманова, Мәрьям Рахманкулова, Мөхтәр Мутин, Елена Жилина, Изабелла Самборская, Мөхәммәт Яушев кебек артистлар тартыла. Әдәби тапшырулар редакторы булып Хәсән Туфан урнаша. Симфоник һәм эстрада концертлары туры трансляциядә бирелә башлый. 30 еллар ахырында инде эфирда радиоинсценировкалар, радиокомпозицияләр, радиоочерклар һәм радиоспектакльләр яңгырый. Ләкин, кызганычка каршы, нәкъ шушы вакытта репрессия сәясәте үзенең тамгасын радио коллективына салган кебек, эш тәртибен дә боза.

Бөек Ватан сугышы еллары, иң оператив мәгълүмат чарасы буларак, радионың билгеле бер күләмдә ныгуына этәргеч ясый. Әдәби-драматик тапшыруларның күләме кискен киметелсә дә, информацион программаларга игътибар кимеми. Элекке 2 сәгать 30 минут урынына Татарстан радиосы 1941 елның сентябреннән 3 сәгать 30 минут эшли башлый. Элек тапшырулар иртәнге 6 сәгать 30 минутта башланса, ул 5 сәгать 30 минутка күчерелә. Шул рәвешле, Верховный Главнокомандующий приказлары һәм совинформбюро белдерүләре Мәскәү тапшыруларыннан алда татар телендә бирелә башлый. Октябрь башларында бронь белән вакытлыча калдырылган Гомәр Бәширов, Мирсәй Әмир, Гадел Кутуй, Газиз Иделле, Кави Нәҗми кебек берничә күренекле язучыны радиога эшкә билгелиләр. Әмма фронтта эшләр кискенләшә башлауга, Гадел Кутуй, Гамир Насрый, Мирсәй Әмир, Газиз Иделле кебек язучылар, дикторлардан Маһинур Хәбибуллина, Ришат Садриев һәм тагын берничә кеше сугышка алына. Радиода авыр тыл хезмәте дәвам итә...

Болар белән бергә, Татарстанның “РВ – 17” радиостанциясе сугыш елларында илнең хәрби һава көчләренә беренче чорда билгеле бер сәгатьләрдә, фронтта хәлләр катлаулангач, тәүлек әйләнәсендә радиомаяк хезмәтен дә үтәп, җиңү өчен бәяләп бетергесез героик эш башкара. Татарстан радиосы дикторлары хәрби экипажларның тугрылыклы юлдашларына әверелә.

1945-1960 еллар радио өчен сугыштан соң кабат тернәкләнү, журналист кадрларны фронттан кайткан язучылар һәм композиторлар исәбенә көчәйтү, яңа бина салдыру бәрабәренә эш шартларын яхшырту, Мәскәү Тавыш язу йорты белән берлектә фонотеканы яңа музыкаль язмалар белән баету, аларны грампластинкалар рәвешендә СССРның төрле төбәкләрендә яшәүче милләттәшләребезгә тарату, сәяси һәм әдәбият-сәнгать тапшыруларында иҗади күтәрелеш, музыкаль постановка, моноспектакль, радиопостановка, радиоспектакль кебек монументаль жанрларның кабат яңаруы белән характерлана.

60 еллар башында Татарстан радиосы инициативасы белән, алты автономияле республиканы берләштергән тарихи “Идел белән Урал арасында” тапшырулары эфирга чыга башлый. 1966-67 елларда радио студияләрендәге техника тулысынча Венгриядә җитештерелгән заманча җиһазлар белән алыштырыла. Казанда һәм республиканың башка шәһәрләрендә 3 программалы радио үзләштерелә, ультра-кыска дулкыннарда эш тотрыклы үсеш ала. Илдәге сәяси һәм икътисади үсеш-үзгәрешләрнең торышына радио-телевидение журналистларының объектив карашы, бу өлкәдәге тынгысыз хезмәте республика җитәкчелеге тарафыннан югары бәяләнә – бер төркем журналистлар хөкүмәт бүләкләренә, республиканың мактаулы исемнәренә лаек була. Бу елларда радиода эшләгән кешеләр: Галия Гаязова, Азат Әхмәдуллин, Гали Хөсәенов, Рөстәм Яхин, Җәүдәт Фәйзи, Гөлшат Зәйнәшева, Сибгат Хәким, Флүс Латыйпов, Фарсель Зыятдинов һ.б.

1985 елның апреленнән башланган үзгәртеп кору ил өчен дә. республика өчен дә хәлиткеч сәяси һәм икътисади тетрәнүләре белән игътибарга лаек. Әлеге вакыйгалар радиода яңа рубрикалар, яңа тапшырулар ачуга этәрә: эфирда турыдан-туры эшли торган “Көн үзәге” информацион-нәфис каналы, “Мөстәкыйльлек һәм аны тормышка ашыру юллары”, “Яңа атна”, “Көн артыннан көн”, “Көзге”, “Әбүгалисина клубы”, “Балкыш” кебек программаларда республикадагы төрле сәяси көчләр үз фикерләрен уртаклаша, халыкка үз кыйбласын дөресләргә булыша.

1997 елның августыннан республика радиосының “Татарстан авазы” программалары Самара радиостанциясе аша кыска дулкыннарда дөньякүләм мәйданга чыга. Татарстан радиосы эфирда озын, ультракыска һәм кыска дулкыннарда Мәскәү һәм Санкт-Петербург, Төмән һәм Урал, Себер һәм Ерак Көнчыгыш юнәлешләрендә тәүлегенә җәмгысе 14 сәгать чамасы эшли башлый.

Бүгенге көндә FM радиостанцияләр “Татарстан” радиосы рейтингын күпмедер дәрәҗәдә кысрыкласа да, ул үз эшен дәвам итә. Ә “Татарстан” телевидениесенең язмышы башкачарак – ул тапшыруларын тулысынча “Яңа Гасыр”га биреп, үзе Россия каналында бары региональ хәбәрләр тапшыруда гына катнаша.

II бүлек. Массакүләм мәгълүмат чараларының

бүгенге хәле

Татарстан Рәсәйнең иң күп укучы һәм мәгълүмати яктан тәэмин ителгән иң көчле регионнарының берсе булып исәпләнә.

Периодик басма матбугатка язылу буенча Татарстан Рәсәй Федерациясендә иң алдынгы урыннарның берсен били. Республикадагы һәр мең кешегә басма матбугатка язылу буенча 535 данәдә периодик басма туры килә (Рәсәй буенча уртача күрсәткеч 250 данә)

Татарстан Республикасында барлыгы 32 телевизион компания эшли, шуларның 20-се тапшыруларын рус һәм татар телләрендә алып бара. “Татмедиа” агенлыгы карамагында исәпләнгән 9 телерадиокомпаниянең икесе – ААҖ “Яңа Гасыр” ТРК һәм “Татарстан” ДТРК – рәсми компанияләр булып исәпләнә. “Яңа Гасыр” телерадиокомпаниясе үз тапшыруларын Рәсәй Федерациясенең күп кенә регионнарында күрсәтә.

Төрле спутник телеканалларын кабул итү системасы актив үсештә. “Яңа Гасыр” телерадиокомпаниясе базасында икътисади, техник, һөнәри ресурсларны берләштереп, аларны эффектив кулланучы бердәм телевизион канал оештыру – шуңа мисал. Татарстанның барлык район һәм шәһәр телестудияләрен берләштергән әлеге канал республикадагы мәгълүмати кырны ныгытуга һәм район телестудияләре эшчәнлеген югарырак баскычка күтәрү мөмкинлеген бирәчәк.

Татарстан Республикасында барлыгы 41 радиостанция эшли. Шуларның 16-сы үз тапшыруларын татар һәм рус телләрендә, 7-се – татар, 17-се рус телендә алып баралар. Лениногорск радиосы рус, татар телләреннән тыш, чуваш һәм мордва телләрендә дә эшли.

Шулай да, массакүләм мәгълүмат чараларының бүгенге хәле дигәндә, 1980 елларның икенче яртысыннан алып хәзерге көннәргә кадәрге вакытны күз алдында тотарга кирәк. Чөнки Советлар Союзы таркалу һәм республиканың суверенлыкка ирешүе җәмгыять тормышына, димәк әдәбият, сәнгать һәм матбугатка да яңа агым алып керде.

2.1. Бүгенге матбугат

Татарстанда Совет чорыннан соң республика басма органнары саны бик нык үсә. 1985 елда барлыгы 147 газета һәм 14 журнал чыкса, 2001 елның 1 гыйнварына инде бу сан 419 га күтәрелә. Шулардан газеталар – 314 (74,9%), журналлар – 85 (20,3%), төрле брошюралар һ.б. – 20 (4,8%). Рус телендә 234 (55,8%), татар телендә 51 (12,2%), һәм рус-татар телләрендә – 105 (25,1%) басма орган чыгарыла. Тематика ягына килгәндә, 1980-90 еллар периоды матбугатына сәясәтнең тәэсире зур була. Бигрәк тә бу 1993-94 елларда Мәскәү-Казан арасындагы кискен мөнәсәбәтләр чорында сизелә. “Ватаным Татарстан” һәм “Татарстан яшьләре” газеталарына “НИК” проекты
 кысаларында үткәрелгән контент-анализ күрсәткәнчә, этник тематикада язылган мәкаләләрнең (“В.Т.”да 180, “Т.Я.”ндә 120 материал) 95%-нда Россия темасы яктыртыла. Бу периодның актуаль темасы – Россияне суверенлык хокукларын бозуда гаепләү. 1993 елның октябрь вакыйгаларын сурәтләгән язмаларда бу аеруча кискен. “В.Т.” күбрәк фактографик материаллар бастырса, “Т.Я.”ндә критик, хәтта негатив характердагы, илдәге вакыйганы “икенче канлы якшәмбе” дип чагыштырган язмаларны да күрергә була. Бу юнәлештә М.Юныс мәкаләсенә тукталыйк. Язучы 1952 ел октябре (Казанны алу), 1956 ел октябре (Венгриядәге вакыйгалар) белән 1993 ел октябре арасында аналогия үткәрә һәм нәтиҗә дә чыгара – кан түгү Россия өчен гадәти әйбер [38;2]. Кайсы гына органны алып карасак та, әлеге характердагы мәкаләләрне күпләп табарга була. Ә инде 2000 еллар башындагы матбугатка үткәрелгән контент-анализ нәтиҗәләреннән күренгәнчә, этник информация күләме, 1980-90 еллар белән чагыштырганда, сизелерлек дәрәҗәдә азрак бирелә: якынча “В.Т.”да 12,1%, “Т.Я.”ндә 17,15%. 1995 ел күрсәткече 45% ка җитә.

2000 елларда тел проблемасы – татар теленең торышы һәм ана телендә укыту мәсьәләсе алга чыга. Латин графикасына күчү-күчмәү бәхәсләре барганда “Иттифак” партиясе лидеры Ф.Бәйрәмова болай ди: “Биредә тел мәсьәләсе генә каралмый, милләт мәсьәләсе дә карала. Һәм латин графикасына күчү безгә, иң беренче чиратта, милләтебезне Русиядән аерып алу өчен кирәк. Безгә сәясәтебезне тиз арада урыс әлифбасыннан аерып алу кирәк” [29;2]. Бу сорау рус телендә чыгучы республика матбугат органнарын да борчымый калмый. Мәсәлән, “Республика Татарстан” газетасы “Фарид Мухаметшин: Вопрос о переходе на латиницу излишне политизирован” дигән мәкаләдә ТР Дәүләт Советы председателе Ф.Мөхәммәтшин чыгышыннан цитата китерә: “Думаю, что это неправильно – указывать из Москвы, какому народу каким шрифтом писать на своем родном языке. Это не дело и не полномочия федерального центра. Я думаю, что не стоит даже утруждать себя принятием такого рода закона (Республика Татарстан. – 2001. – 4 октября. – С. 2.).”

Матбугатта кириллицадан гына түгел, ә гомумән рус һәм аның аша кергән Көнбатыш мәдәниятләреннән баш тарту турында да бәхәсләр куба. Ф.Бәйрәмова милләтне коткару чарасын татарларны Көнбатыш һәм Россия йогынтысыннан изоляцияләүдә һәм кадимчылыкка әйләнеп кайтуда күрә. Алфавитны исә латинга түгел, ә гарәп графикасына нигезләнгән булырга тиеш дип күрсәтә [5;3]. Бу карашны язучы Ә.Еники “Кыйбла алыштыру” мәкаләсендә тәнкыйтьләп чыга. Татар җәмгыятен изоляцияләүне ул регресска китерүче фактор итеп бәяли. “Татарларның бүген мәгърифәтле булуында русларның казанышлары тәэсире бар,” – ди ул [16;4].

Хезмәттә анализлана торган газета-журналларны татар телендә аралаша, фикер йөртә, укый-яза белүчеләр укый. Ә бит республикада яшәүче татарларның барысы да үз телләрен яхшы белә дип әйтеп булмый. Мәсәлән, “НИК” проектында үткәрелгән сораштыру шуны күрсәтә: рус телле татарлар арасыннан “Кайбер милли лидерларның дәүләт теле итеп бары татар телен генә кабул итергә дигән тәкъдименә Сез ничек карыйсыз?” соравына18% шәһәр, 53% авыл халкы уңай, һәм 57% шәһәр, 19% авыл халкы тискәре җавап биргән. Шуңадырмы, рус телле татарлар күбрәк рус һәм Көнбатыш мәдәниятенә йөз тоталар, милли мәдәният белән аз кызыксыналар [28].

Шулай да оптимистик рухтагы мәкаләләр дә басыла. Мәсәлән, бер мисал: “Хәзер хәбәрдарлык, үзгәртеп кору сәясәте игълан ителгәч, татар журналистикасы янәдән җанланып, күтәрелеп китәргә тырышып карый кебек. Татарстандагы газет-журналларның йөзе, сыйфаты үзгәрә, алар үткенләнә төшәләр, тормышның катлаулы, четерекле проблемаларын күтәрәләр, укучыларның ихтыяҗларын аңлаулары арта. Нәтиҗәдә аларның тиражлары үсә, Татарстаннан читтә яшәүче татарлар арасында да аларны алдыручылар күбәйгәннән-күбәя [23;39].”

Яңалыкка омтылу Зөлфәт Хәким мәкаләсендә дә күренә: “Ә хәзер игътибар итегез һәм җавап бирегез: моңа кадәр яшәп килгән әдәбият, сәнгать һәм бүгенгәчә тормыш итү рәвеше үсеп килүче буыннарда үз-үзен хөрмәт итү хисләрен уятамы һәм тәрбиялиме? Юк! ... Яшьлек ул котылгысыз рәвештә эгоцентрик, прогрессив һәм үзенең асылы буенча ирек яратучан. ...шул сәбәпле ул авылны сагынып сандугач, тургай турындагы меланхолияле җырлар яңгыраган залларга гына сыймый. Бүгенге чынбарлыгыбызда кем гаепле – яшьләргә барыбер, аларны бу сорау һич кенә дә кызыксындырмый, аларга язмыштан зарлануларны һәм урысны каргауларны ишетү күңелсез һәм кирәк тә түгел [35;3].”

Татарларның рус телендә чыгучы газета-журналлар белән күбрәк кызыксынуында тагын бер фактор зур роль уйный – татар теленең статусы бүген кимегәннән кими бара. Татарстанның социаль-икътисади, хокукый-норматив һәм сәяси тормышын, законнарын яктыртучы информацияләр күбрәк рус телендә чыгарыла. Бер кызык факт – республика тормышын яктыртучы бер үк исемдәге ике газета якынча бер үк вакытта (1996 ел) исемнәрен һәм, әлбәттә, юнәлешләрен үзгәртәләр: “Известия Татарстана” – “Время и деньги”, “Татарстан хәбәрләре” – “Мәдәни җомга”. Моннан күренгәнчә, татар басмасы үз йөзен сәясәттән күпмедер дәрәҗәдә читләштереп, мәдәният тормышын яктыртуга үзгәртә. Рус һәм татар телләрендә чыгучы матбугат органнарының тематикасы 2001 елның 1 гыйнварына түбәндәгечә:
	Тематика
	Басмалар саны

	
	Рус телендә
	Татар телендә
	Ике телдә дә

	1.Предприятиеләр, уку йортлары газеталары
	59-21%
	9-13%
	0

	2.Икътисад, милек, бизнес
	50-18%
	0
	1

	3.Реклама-информацион
	40-15%
	1-1,5%
	10

	4.Шәһәр һәм район газеталары
	25-9%
	14-21%
	30

	5.Ял итү, күңел ачу
	24-9%
	1-1,5%
	0

	6.Мәдәният, белем бирү
	20-7%
	22-32%
	4

	7.Сәламәтлек, медицина
	12-4%
	1-1,5%
	2

	8.Социаль сфера
	14-5%
	2-3%
	1

	9.Яшьләр өчен
	14-5%
	8-12%
	0

	10.Дини
	5-2%
	3-4,5%
	3

	11.Законнар һәм хокук
	6-2,4%
	0
	5

	12.Сәяси партияләр
	6-2,4%
	2-3%
	2

	13.Гаилә, көнкүреш
	1-0,2%
	5-7%
	0


Таблицадан күренгәнчә, рус газеталары күбрәк республиканың социаль-икътисади үсешен чагылдырган проблемаларны күтәрә. Ә татар басмалары мәдәнияткә кагалышлы темаларга зур урын бирә. Моның сәбәпләре күп. Беренчедән, милли интеллигенция игътибарын тел, мәдәният һәм белем бирү мәсьәләләренә юнәлтеп, республика статусын ныгытырга тели. Икенчедән, татар телендәге басмалар саны аз, алар арасында конкуренция юк. Шулай ук аларның күбесе дәүләт тарафынан финанслана һәм журналистларга редакциянең традицион стратегиясен үзгәртү эш урынын югалтуга әйләнеп калырга мөмкин.

Ә бүгенге көндә, шәхси басмалар саны, җылы яңгырдан соң чыккан гөмбәләр кебек, бер-бер артлы ачыла торалар. Мәсәлән, ТНВ каналы телетапшыруы “Әйбәт гайбәт”тә Илфат Фәйзрахманов
 җиткергән мәгълүматларга караганда, республика буенча барлыгы 1133 матбугат органы бар дип исәпләнә. Шуларның 221-е дәүләтнеке, 912-се – бәйсез. Ә 2007 елның II яртыеллыгына чыккан ТР һәм үзәк басма газета-журналлар каталогына татар телендә чыгучы 68 газета һәм 21 журнал теркәлгән. Аларның исемлеге кушымтада бирелгән. Укучылар өчен сайлау мөмкинлеге зур һәм үзе теләгән темага, үз мөмкинлегеннән чыгып басма органнарына языла ала. Мәсәлән, сәяси-иҗтимагый басмалар – “Татарстан” журналы, “Ватаным Татарстан”, “Татарстан яшьләре”, “Шәһри Казан” һ.б. газеталар, әдәби-нәфис – “Казан утлары”, “Идел” журналлары, фәнни мәгълүматлар кызыксындырса, “Мәгариф”, “Фән һәм мәктәп”, “Фән һәм тел”, “Ачык дәрес”ләргә язылырга була. Дин белән кызыксынучылар “Ислам нуры”, “Иман”, “Ислам info”, “Мөслимә”, күңел ачарга теләүчеләр “Ирек мәйданы”, “Татар йолдызлары”, “Кәеф ничек” һ.б. алдыралар. Махсус хатын-кызлар өчен генә түгел (“Сөембикә”, “Асылъяр”, “Ләйсән”, “Аптырамагыз, хатыннар”), ә ир-атлар газетасы да бар – “Чын ир-ат”. Шулай ук табын әзерләү серләрен туплаган басмалар арасында да сайлау мөмкинлеге бар. Бүгенге матбугатта инде интим мөнәсәбәтләрне яктыртканнары да җитәрлек. Халык медицинасы, көнкүреш киңәшләре, сәхнә тормышы – һәммәсе турында да журналистлар язып тора.

Исемлеккә кергән басма органнарын карап чыккач, шул аңлашылды: дәүләт тарафыннан чыгарылганга караганда шәхси финанслауда чыгарылучы органнар саны күбрәк, шәхсиләрнең, мәсәлән, “Иман” иҗат берләшмәсендә чыгарылучы газеталарның
 сыйфат дәрәҗәсе бик түбән. Газета-журналларның тиражы ягына килгәндә, ул зур түгел, ләкин бу аларның күп булуы белән аңлатыладыр. Түбәндәге таблицаларда бүгенге көндә иң күп тиражлы басмалар китерелә:

	Газета исемнәре
	Тиражы

	Юлдаш
	69 999

	Татарстан яшьләре
	45 000

	Авырмагыз
	39 999

	Акчарлак
	32 061

	Ирек мәйданы
	29 438

	Ватаным Татарстан
	18 000

	Якташлар авазы
	16 260

	Безнең гәҗит
	16 100

	Татарстан дулкынында
	16 000

	Ашыгыч ярдәм
	14 812


	Журнал исемнәре
	Тиражы

	Мәгариф
	14 699

	Сөембикә
	12 746

	Татарстан
	10 000


	Чаян
	9 148


Иң күп тираж – дайджест газета “Юлдаш”та. Бу аңлашыладыр да, чөнки бер газетага язылып, төрле басмалардан тупланган мәгълүмат аласың. Моның өстенә әле кушымталары белән айга 9 тапкыр чыга. Электән үк күп тиражлы “Татарстан яшьләре”нең дә бүген тиражы аз түгел. Әлеге баскычның алтынчы урынында гына торган “Ватаным Татарстан”ны 18000 гаилә укый. Алдагы басмалар белән чагыштырганда бу газетада республика һәм Россиянең сәяси тормышы киңрәк яктыртыла, шуңа аның бу кадәр тираж җыя алуы үзенә күрә бер уңыш дип саныйбыз. Иң аз тиражлылар исемлегендә “Татар йолдызлары” (999), “Сәлам” (2000), “Гаилә” (2100) газеталары. Журналларга килгәндә, “Мәгариф” беренче урында, ләкин бу басманың бер үзенчәлеге бар – ул белем бирү системасында эшләүчеләрнең өстәл китабы рәвешендә, шуңа аны һәр укытучы алдырадыр. Кайбер мәктәпләрдә “Мәгариф”кә язылу хәтта мәҗбүри булып тора. Ә “Сөембикә”гә язылучылар арасында төрле һөнәр ияләре бар, ул гомумән хатын-кызларның ихтыяҗларын, мәнфәгатьләрен күз алдында тотып, югары сыйфатлы һәм зәвыклы итеп чыгарыла. Язылу бәясе дә чагыштырмача күп түгел – 150 сум. Чагыштыру өчен – “Мәгариф”кә язылу 278.46, “Татарстан” – 252.00, “Гасырлар авазы” – 216.02, “Гаилә учагы” – 199.80, “Афәрин!” – 195.00. Шулай да бәясе кимрәк булган саен тираж үсә дигән нәтиҗә ясарга кирәкми. Газеталар арасында, мәсәлән, иң кыйммәт ике басма беренче урында – “Юлдаш” (299.40) һәм “Татарстан яшьләре” (299.40). Шулай да “Авырмагыз” язылучылары ярты елга 15 сум гына түли. Димәк, басма органының халык арасында мәхәббәт яулавы бәясендә түгел, ә бәлки сыйфатында, юнәлешендә, жанр төрлелегендә. “Татмедиа” агентлыгы үткәрә торган сораштыру нәтиҗәсеннән
 күренгәнчә, татар телендәге басма массакүләм мәгълүмат чараларының тиражын арттыру өчен “жанр төрлелеген арттыру” кирәк дип тавыш бирүчеләрнең 36%-ы җавап биргән. Калганнарыныкы таблицада күрсәтелә:

	Татар телендәге басма массакүләм мәгълүмат чараларының тиражын арттыру өчен:

	Жанр төрлелеген баету
	36 %

	Басманың бизәлеш сыйфатын үстерү
	20 %

	Дәүләт тарафыннан ярдәм (мәҗбүри яздыру рәвешендә)
	12.5 %

	Реклама эчтәлекле материаллар күләмен арттыру
	6 %

	Фотографияләр санын арттыру
	3.5 %

	Интернеттан алып басылган материаллар санын киметү
	1 %

	Башкасы
	21 %


Басманың бизәлеш сыйфаты да тираж өчен мөһим икән. Шуңа хәзер дизайнга баш мөхәррирләр игътибар белән карыйлар. Элек төссез чыккан “Ватаным Татарстан”, мәсәлән, бер-ике ел элек, язылу бәясен күтәрмичә, төсле һәм калынрак итеп чыга башлады.

Ләкин, узган еллар белән чагыштырганда, бүгенге көндә газета-журналларның тиражы кими бара. Мәсәлән, “Юлдаш” 2000-2002 нче елларда 100000 данәдә чыкса, хәзер – 69999, “Татарстан яшьләре” 2000 нче ел белән чагыштырганда ике мәртәбәдән дә күбрәккә кимегән: 105000 нән 45000 гә. Ә “Ватаным Татарстан”ның аермасы өч тапкырга җитә: 2000 нче елда – 51935, 2007 – 18000. Шулай да кайбер газеталарда тираж арту да күзәтелә. “Акчарлак” чыга гына башлаган елда (2001 ел) 15700 данәдә дөнья күрсә, елдан-ел арта барып, бүген аны 32061 гаилә укый. “Безнең гәҗит”нең дә 2003 елда 6000 генә тиражы булса, 2007 елда – 16100. Тираж кимү тенденциясен шуның белән аңлатырга була: 2000 нче елга хәтле дәүләти басма органнар өстенлек иткән, һәм аларның гомуми саны да, бүгенге белән чагыштырганда, күпкә кимрәк булган. Ә бүгенге көн укучысының сайлау мөмкинлеге зур. Тагын шунысы да кызыклы: журналлар арасында тираж кимү күренеше газеталарга караганда азрак чагыла, чөнки бүгенге көндә аларның саны да үсми, укучы моннан 10 ел элек нинди журнал алдырган булса, бүген дә шуны алдыра, аларны алмаштырырлык яңа басмалар чыкмый. “Мәгариф”не 2000 елда 23706, 2007 дә – 14699 гаилә алдыра, “Сөембикә” 2000 елда – 17730, 2007 дә – 12746. “Татарстан” журналының тиражы 2005 елда 20000 булса, бүген 10000 гә генә калган. “Чаян” исә, киресенчә, арта барган: 2000 – 7845, 2002 – 8647, 2005 – 8856, 2007 – 9148. Димәк, халык һаман саен юмор-сатирага өстенлек бирә.

Шулай итеп, бүгенге укучы үзенең рухи һәм матди ягыннан чыгып, теләгән газета-журналын укый ала икән.

2.1.1. “Ватаным Татарстан” газетасы

“Ватаным Татарстан” – иҗтимагый-сәяси гомумтатар газетасы, 1918 елның 12 мартыннан бирле чыга. Баш мөхәррире – Миңназыйм Сәфәров. 2007 елның беренче яртысына тиражы – 18885, милли басмалар арасында ел рекорды дип билгеләнгән. Түбәндәге таблицада газетаның кайсы көннәрдә, ничә битле, нинди форматта чыгуы һәм башка билгеләре китерелә:

	Көн
	Чыгамы-чыкмыймы
	Ничә бит
	Кайсы битләре төсле
	Форматы

	Дүшәмбе
	юк
	-
	-
	-

	Сишәмбе
	әйе
	4, 6, 8
	беренче һәм соңгы
	А2

	Чәршәмбе
	әйе
	4, 6, 8
	беренче һәм соңгы
	А2

	Пәнҗешәмбе
	юк
	-
	-
	-

	Җомга
	әйе
	20
	беренче, соңгы һәм кушымта
	А3

	Шимбә
	әйе
	4, 6, 8
	беренче һәм соңгы
	А2

	Якшәмбе
	юк
	-
	-
	-


Матбугат чараларын тикшергәндә аларның эчтәлеген анализлау зур урын алып тора. Нинди генә документ яисә чыганакны өйрәнсәң дә, шул исәптән массакүләм мәгълүмат чарасын да, традицион методтан – материалны аңлаудан файдаланырга мөмкин. Ләкин, Ростов өлкәсе журналистлары билгеләп үткәнчә, бу бик үк уңышлы түгел, чөнки күпмедер дәрәҗәдә тикшерүченең субьектив карашлары чагылачак [27;5]. Шуңа социологиядә формаль методлар еш кулланыла, шуларның берсе – контент-анализ методы. Шуның нигезендә “Ватаным Татарстан” газетасына да тикшерү үткәрелде.

“Ватаным Татарстан”га контент-анализ төрле юнәлешләрдә барды:

Тематика – газетада касы темаларга өстенлек бирелүен ачыклау бурычы куелды, нәтиҗә материалларның гомуми саны буенча исәпләнде.

Жанр – һәр материалның жанрын билгеләп, нәтиҗә ясалды, хәтта реклама, котлаулар да читтә калмады.

Локальлек
 – республика газетасының бурычы – Татарстан тормышын яктырту. Ләкин аның битләрендә дөнья, Россия, республика районнары, авыллары турында да материаллар бар. Шуларның пропорциясе ачыкланды.

Характер – материаллар биш группага бүленеп каралды: позитив, критик, проблемалы, критика элементлары белән уңай һәм фактографик.

Форма – гомумән, дүрт төркемне аерып чыгарырга була: текст, имзалы фото, рәсем, катнаш, ә “Ватаным Татарстан”да боларның барысы да табылмады.

Анализ өчен 2007 елның февраль саннары алынды.

Түбәндә контент-анализ нәтиҗәләре китерелә:

	Тематика
	Сан ягыннан ешлыгы, %ларда


	Журналистлыкка карамаган материаллар (реклама, белдерүләр, кайгы уртаклашу, котлаулар)
	19.05

	Табигать, экология проблемалары
	6.8

	Мәдәният һәм сәнгать
	6.15

	Спорт
	5.5

	Дин
	5.5

	Шәхси тормыш (йорт, гаилә, балалар)
	4.08

	Авыл хуҗалыгы
	3.4

	Мәктәп, мәгариф
	3.4

	Армия һәм аңа хәзерлек
	3.4

	Әдәбият
	3.4

	Җинаять эшләре
	3.4

	Икътисад
	2.73

	Ял итү, туризм
	2.73

	Сәламәтлек
	2.73

	Милли проблемалар
	2.73

	Транспорт
	2.05

	Медицина
	2.05

	Фиркаләр, берләшмәләр эшчәнлекләре
	2.05

	Татарстан казанышлары
	2.05

	Телевидение
	1.4

	Әхлак
	1.4

	Хәйрия
	1.4

	Журналистлар, журналистика
	1.4

	Хайваннар, кош-кортлар
	1.4

	ВУЗлар, техникумнар
	1.4

	Сәнәгать
	0.7

	Материаль кыенлыклар
	0.7

	Хокук саклау органнары эшчәнлекләре
	0.7

	Ришвәтчелек
	0.7

	Башка илләр белән мөнәсәбәтләр урнаштыру
	0.7

	Төзелеш
	0.7

	Тарих
	0.7

	Нефть
	0.7

	Хезмәт хакы
	0.7

	Сәясәт
	0.7

	Теракт
	0.7

	Картлык проблемалары
	0.7

	Наркомания
	0.7


Таблицадан күренгәнчә, иң еш басылган язмалар журналистлыкка карамый. Тик моның өчен газетаны тәнкыйтьләргә кирәк дигән фикердә тормыйбыз. Сан ягыннан күп булсалар да, күләме буенча алар зур мәйдан биләмиләр. Шунысын да искәртеп үтәргә кирәк: реклама, белдерү, котлауларның күбәю тенденциясе барлык газеталарда да күзәтелә. Аларны бастыру – газетага финанс хәлен яхшырту мөмкинлеге. Шуңа, безнең карашка, сүз аларны бетерү турында түгел, ә сыйфатын яхшырту турында барырга тиеш. Реклама-белдерүләр, мәсәлән, өстәмә информация, нинди дә булса өлкәдә белемнәрне тирәнәйтү чыганагы буларак хезмәт итә ала. Шуңа жанр төрлелеген киңәйтү турында уйлау комачауламас. “Коры” рекламаларны, мәсәлән, кечкенә генә интервью, репортаж рәвешендә бирергә була. Ә аерым темаларга килгәндә, табигать, экология язмалары сан буенча алдан бара. Чыннан да, соңгы елларда, экология начарлану сәбәпле, матбугатта, шул исәптән “Ватаным Татарстан”да да, бу проблемага караган мәкаләләр ешайганнан ешая бара. Мәсәлән, “Тоз белән ком зарарлы?” (10 февраль. – Б. 1) мәкаләсеннән бер өзек: “Эколог фикеренчә, юлга сибелә торган матдәләрнең зыяныннан котылу өчен Кб илләре тәҗрибәсеә таянырга, ягъни гранит вагы кебек каты инерт материаллар кулланырга, җәяүлеләр өчен җылытыла торган юллар салырга туры килде.” Шулай ук мәдәният һәм сәнгать, спорт турында да язмаларның саны беренчеләр рәтендә. Журналист Илнар Хөснуллин язмалары барысы диярлек Татарстан спорт дөньясын яктырта: “Кыскартылган дистанция” (13 февраль. – Б. 4), “Көрәшчеләр мәйдан сорый” (14 февраль. – Б. 2), “Игътибар – келәмдә” (17 февраль. – Б. 3), “Татарның үзе кебек” (20 февраль. – Б. 4), “Качышлы уен” (21 февраль. – Б. 6) һ.б. Инде дөньякүләм масштабта исламчылыкның терминга әйләнә баруы “Ватаным Татарстан”ны да читләтеп үтмәде, тик бу газетада динне секта буларак түгел, ә сәламәт яшәү рәвеше, Аллаһка табынуның иң дөрес юлы буларак пропагандалыйлар. Бу темага язылган мәкаләләрнең кайберләре: “Сектант, янәсе” Ләйлә Зариф (23 февраль. – Б. 17), “Якынаю юлларын эзләп” (9 февраль. – Б. 17), “Дин нигә кирәк?” Зыятдин Вәлиәхмәтов (9 февраль. – Б. 17). Сәнәгать, материаль кыенлыклар, ришвәтчелек (“Ришвәт – бүләкме?” Роза Рәхмәтуллина
), төзелеш, картлык проблемелары (“Кая минем пенсия?”
) һ.б. газетада кимрәк яктыртыла.

	Жанрлар
	Сан ягыннан ешлыгы, %ларда

	Мәкалә
	20

	Заметка
	16.15

	Шигырьләр
	9.25

	Котлау
	8.1

	Отчёт
	8.1

	Хат
	6.4

	Мөрәҗәгать, реклама
	6.4

	Күзәтү
	4.1

	Интервью
	3.5

	Кайгы уртаклашу
	3

	Бәян
	2

	Карар
	2

	Һава торышы
	1.2

	Репортаж
	1.2

	Сканворд
	1.2

	Сорау-җавап
	1.2

	Хикәя
	0.7

	Редакциянең хатларга җавабы
	0.7

	Статистик мәгълүматлар
	0.7

	Рецензия
	0.7

	Афиша
	0.7

	Телепрограмма
	0.7

	Астрологик фараз
	0.7

	Боерык, указ, карарлар
	0.7

	“Кайда син, насыйп ярым”
	0.7


Таблицадан күренгәнчә, мәкалә беренче урында, чөнки ул газеталар өчен иң кулай жанрларның берсе – публицистик стильдә язылган зур булмаган күләмдәге язма. Шулай ук газетада бирелүче кыска гына мәкалә дип аңлатылучы заметка жанры да еш кулланыла. Гадәттә ул беренче биттә яңалыклар, хәбәрләр рубрикасында очрый. Нинди дә булса яңа информацияне кыска итеп, артык аңлатуларсыз җиткерү кирәк булганда бик кулай. Ә фәнни хезмәткә, әдәби әсәргә, кинофильм, спектакльгә һ.б.ш. бирелгән язма бәяләмә, тәнкыйть мәкаләсе – рецензия газетада юк дәрәҗәсендә. Редакция белән укучы хатлары арасында “аралашу” да бик сирәк.

	Локальлек
	Сан ягыннан ешлыгы, %ларда

	Татарстан турында материаллар
	37.58

	Аерым кешеләр турында материаллар
	23.5

	Гомуми материаллар
	18.12

	Россия турында материаллар
	12.1

	Башка илләр турында материаллар
	2.68

	Казан турында материаллар
	2.68

	Авыллар турында материаллар
	2.68

	Районнар турында материаллар
	0.67


“Ватаным Татарстан”да, исеменнән үк күренгәнчә, гомумән Татарстан турында материаллар бик зур күпчелекне алып торганы ачыкланды. Ә республика районнарына аерым игътибар кимрәк, бик аз материал табылды: “Балтач феномены” Гөлсинә Хәбибуллина (9 февраль. – Б. 2) һәм “Теләче арадашчысы” (27 февраль. – Б. 3). Бәлки ул һәр районның үз газетасы булу белән акланадыр да, шулай да татарстанлыларның күрше, яисә ераграк төбәкләрдә урнашкан районнар турында беләсе килү ихтыяҗы бу очракта канәгатьләндерелми дигән фикер туа. Россиядә барган хәлләр дә “Ватаным Татарстан”да еш бастырылмый, шулай да Татарстан турында язганда бу тема азмы-күпме чагылыш таба, шуңа күрә күрсәткечне ким дип билгелисе килми. Ә менә башка илләр турында материаллар (мәсәлән, Рәшит Минһаҗның “Төрекманстанда хәлләр әллә ни үзгәрмәячәк” мәкаләсе
) ешрак бастырылса иде дигән теләк бар. Чөнки татар басмалары арасында махсус чит регионнарга багышланган газета-журналлар юк, шуңа бу информацияләрнең чыганагы булып республиканыкылар кала.

	Характер
	Сан ягыннан ешлыгы, %ларда

	Позитив
	36.17

	Фактографик
	34.05

	Проблемалы
	14.18

	Нейтраль
	7.8

	Критик
	4.96

	Уңай, критика элементлары белән
	2.84


Анализ барышында ачыкланганча, зур күпчелек позитив һәм фактографик характердагы материалларга туры килә. Позитивларга мисал итеп Фәния Шәрәфетдинованың “Өммегөлсем әби” (9 февраль. – Б. 3), Нурфия Закированың “Котылу юлы бар” (9 февраль. – Б. 2), Асия Юнысованың “Асылташ” (9 февраль. – Б. 15) һ.б. мәкаләләрне китерергә була. Тик укучыларны уйландырырга этәрүче проблемалы язмалар, алар белән чагыштырганда, кызганыч, бик аз: Мансур Мортазин “Төшерәләр дә күрсәтәләр” (3 февраль. – Б. 1-2), Шәһит Гатауллин “Каш ясыйм дип” (13 февраль. – Б. 3), Лилия Кадыйрова “Җүләрханә” карап туйгач” (10 февраль. – Б. 3). Проблемалы характерда язу журналистларның белем дәрәҗәсеннән дә торадыр, чөнки булып узган вакыйганы уйландырырлык итеп бирүгә караганда фактларга гына таянып язу күпкә җиңелрәк. Шулай да нейтраль материаллар газетада аз. Мәсәлән, Роза Рәхмәтуллинаның “Бар булса – алалар, юк булса – бирмиләр” мәкаләсе (3 февраль. – Б. 2). Яхшымы бу, начармы, әйтүе кыен, тик мондый, ягъни журналистларның мөнәсәбәте чагылмаган материалларның башкалары белән аралаштырып бирелүе газета сыйфатына зыян китерми дип уйлыйбыз. Критик мәкаләләр саны тагын да азрак. Мисалга Наил Шәрифуллинның “Пандора тартмасы”, яки Бүгенге телевидение халыкка дусмы, дошманмы?” (9 февраль. – Б. 5) мәкаләсен китерергә була. Мондый характердагы материаллар язарлык проблемалар тормышта җитәрлек, шулай да матбугатта алар бик сирәк күренәләр. “Ватаным Татарстан” җәмгыятьтәге тискәре күренешләрне тулысынча яктыртмый дигән фикер туа.

	Форма
	Сан ягыннан ешлыгы, %ларда

	Текст
	63

	Катнаш (текст һәм фото)
	37


Алда әйтеп үткәнебезчә, материалларның форма ягыннан төрләрен дүрткә бүлеп карарга була. “Ватаным Татарстан”да без тикшергән саннарда аларның икесе табылды: текст, ул зур күпчелекне тәшкил итә, һәм катнаш формалар. Болардан кала түбәндәгеләр дә бар: рәсем, ягъни бернинди текстсыз нинди дә булса фикер, информацияне сүзсез дә җиткерә алучы үзенчәлекле форма, һәм шундый ук роль башкаручы – имзалы фото.

Шулай итеп, нәтиҗә ясап әйткәндә, “Ватаным Татарстан” иҗтимагый-сәяси гомумтатар газетасы дигән билгеләмәгә туры килә дигән фикергә килдек. Иҗтимагый, чөнки ул җәмгыятьтә булган, аны кызыксындырган сорауларны яктырта, проблемаларны чишәргә тырыша. Сәяси, чөнки ул илдә барган сәясәтне гади халыкка аңлаешлы тел белән җиткерүдә эшчәнлек алып бара. Гәрчә югарыдагы таблицада күренгәнчә, сәяси тематика 0.7% ны гына алып торса да, газетадагы материалларның күпчелегендә сәясәт барыбер азмы-күпме чагыла. Әле шунысы да бар: “Ватаным Татарстан”да республика күләмендә чыгарылган указлар, боерыклар, карарлар да басыла.

Газета милли басмалар арасында иң күп тиражлысы. Моның сәбәпләреннән “Ватаным Татарстан”ның бит саны күбәюне (ә бәясе күтәрелмәде), төсле булып чыга башлауны (барлык битләре булмаса да), кушымталар өстәлүне (“Гаилә”, “Сәламәтлек”, “Серле сандык”), атналык программа бирелеп баруны санарга була.

Шулай да, анализ барышында кайбер кимчелекле яклар белән дә очрашырга туры килде: газетада фельетон, тәнкыйть мәкаләләре юк дәрәҗәсендә, Россиядән читтәге илләр турында материаллар аз, язмаларда проблемалы, критик характер аксый, традицион формаларга гына өстенлек бирелә, рәсем, аерым фото аркылы да информация җиткерү юллары өйрәнелмәгән һәм кулланылмый.

Камиллеккә чикләр юк диләр, “Ватаным Татарстан”га да әле бастырылучы материалларның сыйфатын, информация киңлеген, жанрлар төрлелеген, уйландырырлык характерларын үстерергә мөмкинлекләр бар.

2.2. “Яңа Гасыр” радиосы

Бүген “Яңа Гасыр” радиосы бөтен Татарстанга тәүлек буена сөйли торган бердәнбер радио булып исәпләнә. Ул FM диапозонында эшли. Казанда аны 91,5 FM, Яр Чаллыда – 105,5 FM, Түбән Камада – 102,6 FM, Лениногорскта – 102,1 FM ешлыкларында тыңлау мөмкинлеге бар. Татарстанның төрле жирләрендә 29 радиотапшыргыч урнаштырылган. Бу бөтен республика территориясенең 90 процент җирендә сыйфатлы яңгыраучы радио тыңларга мөмкин дигән сүз.

“Яңа Гасыр”ны татарстанлылар гына түгел, чит төбәкләрдә яшәүче милләттәшләребез дә тыңлый ала. “НТВ+” иярчен тәлинкәсе аша “Яңа Гасыр” телеканалы сигналы белән беррәттән “Яңа Гасыр” радиосы дулкыннарын да тотарга мөмкин. Радио иярчен аша сөйләгәнгә, аны Россиядә һәм аннан читтә булган Чехия, Финляндия кебек илләрдә яшәүчеләр, Себер якларындагы милләттәшләребез дә тыңлый ала. Һәм тыңлыйлар да. Радионың эшләү дәверендә ди-джейлар бик күп мәртәбәләр Төркия, Молдавия, Балтыйк буе илләре, Мәскәү, Себер шәһәрләре белән туры эфирда сөйләштеләр. Россия төбәкләрендә күпләп, тупланып яшәгән татарлар, йә Татарстаннан күчеп киткән милләттәшләребез Казанда, республикада булган вакыйгалар белән кызыксынып яши. Алар республикада барган бар яңалыклардан, үзгәрешләрдән хәбәрдар булып торырга тели. Бу теләкләренә алар “Яңа Гасыр” радиосын тыңлап ирешә. Тыңлаучылар туганнарына, якыннарына сәлам юллый, интерактив уеннарда, викториналарда катнаша, гомумән, туган җирләре белән элемтәдә тора ала. “Яңа Гасыр” радиосы – мәгълүмати-музыкаль FM радиостанциясе. Татарстаннан читтә “Яңа Гасыр” радиосын “НТВ+” челтәренең стандарт комплексы ярдәмендә кабул итәргә һәм дөньяның төрле ноктасында радиотапшыруларны on-line режимында internet челтәре аша ишетергә мөмкин.

“Яңа Гасыр” тыңлаучылары иртәнге сәгать 6дан алып 20 сәгатькә кадәр ярты сәгать саен туры эфирда яңалыклар белән танышып бара. Хәбәрләр татар һәм рус телләрендә тапшырыла. Яңалыклар бүлекләрендә көн дәвамында эш кайнап тора. Биредә, бар яңалыкларны да алдан белеп, аларны оператив рәвештә җиткереп торучы корреспондентлар хезмәт итә. Татарстанның берничә шәһәрендә һәм Россия төбәкләрендә дә “Яңа Гасыр” радиосының үз хәбәрчеләре бар: Әлмәттә – Ләйләгөл Минаева, Яшел Үзәндә – Луиза Измайлова, Яр Чаллыда – Әгъния Миңнебаева. Алар туры эфирда республика һәм Россия күләмендә әһәмиятле вакыйгалар турында хәбәрләр җиткерә. Мондый оперативлык белән Татарстанда сөйләүче бер генә радио да мактана алмый. “Республика, Россия һәм дөнья күләмендә булган вакыйгаларны беренчеләрдән булып белү һәм ул яңалыкларны, дөрес фактларны тиз арада тыңлаучыларыбызга җиткерү – эшебезнең төп максаты,” – ди “Яңалыклар” бүлегендә эшләүчеләр (Керү ресурсы: http://www.tnv.ru/tat/).

“Яңа Гасыр”да һәр иртә сәгать 6да “Шаулы иртә” каналы үз эшчәнлеген башлап җибәрә. Туры эфирда сөйләгән ди-джейлар иң беренче чиратта иртән-иртүк күңелле җыр-моңнар, шаян сүзләр белән тыңлаучыларның кәефен күтәрә. Һәрбер тапшыруның үз тыңлаучысы бар. Биредә дин белән кызыксынучылар өчен “Хак дин”, татарлар дөньясы турында “Милләттәш”, сабыйлар өчен һәр кич “Сөенче” тапшыруы, мәдәният һәм эстрада яңалыклары белән хәбәрдар булырга теләүчеләр өчен “Мәдәни манзара” һәм башка күптөрле тапшырулар эфирга чыга. Кызыклы һәм зәвыклы тапшыруларның тыңлаучылар арасында зур популярлык яулавы, югары рейтинглы булуы – тынгысыз һәм һәрвакыт эзләнүдә булган иҗади коллективның авыр хезмәт җимеше.

2.3. “Татмедиа” массакүләм мәгълүмат агентлыгы

“Татмедиа” агентлыгы Татарстан Республикасы Президентының 2003 ел 30 апреленнән 303нче номерлы указы (“Массакүләм коммуникацияләр буенча Татарстан Республикасының “Татмедиа” агентлыгын төзү турында”) һәм Татарстан Республикасы Министрлар Кабинетының 2003 ел 4 августыннан 410нчы номерлы карары нигезендә төзелә.

Татарстан Республикасы массакүләм коммуникацияләр “Татмедиа” агентлыгы Татарстан Республикасында дәүләт хакимияте органнары hәм җәмгыять арасында үзара нәтиҗәле хезмәттәшлек урнаштыру, мәгълүматның гражданнар өчен ачык булу принцибын гамәлгә ашыру, аларның мәгълүматка хокукларын яклау, барлык милек төренә бәйсез рәвештә массакүләм мәгълүмат чараларын, нәшрият hәм полиграфия эшчәнлеген, шулай ук массакүләм мәгълүмат чараларын үстерү өлешендә мәгълүматлаштыру hәм элемтә өлкәсендә 2003-2007 елларга Татарстан Республикасының дәүләт сәясәте нигезләрен гамәлгә ашыру максатыннан оештырыла. Агентлыкның төп максаты – гражданнар өчен мәгълүмати кырның ачык булуын тәэмин итү, бар төрдәге масскүләм мәгълүмат чаралары үсешен, нәшрият һәм полиграфия эшчәнлеген, республикада информатизацияләү өлкәсендә алып барылган дәүләт сәясәте нигезләрен тормышка ашыру. Генераль директор итеп 2003 елдан Моратов Марат Яшәр улы билгеләнә.

“Татмедиа” – дәүләт оешмасы, аның карамагында 100 дән артык полиграфия предприятияләре һәм массакүләм мәгълүмат чаралары. Аның структурасы нигезен түбәндәге юнәлешләр тәшкил итә:

· массакүләм мәгълүмат чаралары hәм нәшрият эшчәнлеге бүлеге;

· матбугат хезмәтләре белән эшләү hәм җәмәгатьчелек белән элемтәләр бүлеге;

· икътисади анализ hәм дәүләт заказы бүлеге;
· аналитика бүлеге;

· гомуми бүлек;

· кадрлар сәясәте бүлеге;

· юридик бүлек.
“Татмедиа” массакүләм мәгълүмат агентлыгы журналистлар, мәгълүмат чаралары арасында төрле конкурслар да үткәрә. “Бәллүр каләм” берничә ел дәвамында үткәрелеп килсә, Хәйрия елын яктырту буенча “Игелектә – изгелек” Республика журналистлар конкурсы әле быел гына үткәрелә.

Димәк, “Татмедиа”, массакүләм мәгълүмат чараларының эшен контрольдә тоту белән генә түгел, ә аларның эшчәнлеген активлаштыру, ярдәм итү, кызыксындыру чарасы буларак төрле конкурслар үткәрү белән дә шөгыльләнә.

III бүлек. Массакүләм мәгълүмат чараларының

үсеш перспективасы

Алда әйтеп үтелгәнчә, массакүләм мәгълүмат чаралары җәмгыять тормышында бик мөһим роль уйный. Алар, информация чыганагы булу белән беррәттән, күңел ачу, ял итү, тел нормаларын үзләштерү, шул халыкның мәдәнияте белән танышу чарасы да булып торалар. Шуңа аларның киләчәген фаразлау, кайгырту да әһәмияткә ия. Бу юнәлештә “Татмедиа” массакүләм мәгълүмат агентлыгы эшчәнлеге игътибарга лаек. Алда әйтеп үтелгәнчә, әлеге оешма журналистлар, каләм тибрәтүчеләр, басма органнар арасында төрле конкурслар, конференцияләр уздыра. Мәгълүмат чаралары үзләре дә һаман саен камилләшергә омтыла, эзләнә. “Яңа Гасыр” телевидение каналының яңа сезонга яңа тапшырулар белән керергә җыенуын моңа мисал итеп китерергә мөмкин. Бу турыда хезмәтнең алдагы бүлегендә. Интернет челтәрендә дә татар телендә мәгълүмат табарга була, ләкин бары татар телендә оештырылган сайт дигәндә әлегә берне генә атый алабыз. Шулай итеп, татар телендәге массакүләм мәгълүмат чаралары бүген үсештә, һәм аларның кайберләренә тукталып үтәбез.

3.1. “Яңа Гасыр” телевидениесе бүген һәм иртәгә

Үз эченә “Яңа Гасыр” телеканалын, “Яңа Гасыр” һәм “Love” радиоларын һәм “Татарстан дулкынында” атналык газетасын алган “Яңа Гасыр” телерадиокомпаниясе” (ЯГТ) ачык акционерлык җәмгыяте 2001 елның 17 маенда теркәлә. Хәбәрләрнең беренче чыгарылышлары, яңа авторлык тапшырулар эфирга 2002 елның 26 августыннан чыга башлый. Компания сигналлары иярчен аша Русия регионнары, БДБ илләре, Ауропа һәм Азиянең зур өлешенә тарала. ЯГТның көчле сигналын Татарстанның һәр районында тотып була. Каналның телетапшыруларын Удмуртия, Башкортостан, Чуашстан республикаларында, Мәскәү, Свердловск, Ырынбур, Самара, Сарытау, Новосибирск, Төмән, Әстерхан өлкәләрендә, Красноярск, Краснодар крайларында, Казахстан, Финляндия, Төркия, Чехия, Латвия, Литва, Эстониядә карыйлар. “Яңа Гасыр” телеканалы һәркөнне 18 сәгать буе ике дәүләт телендә дә – татар һәм рус телләрендә эшли. Канал үз тамашачыларына тапшыруларның төрлесен – хәбәрләр, иҗтимагый-сәяси тапшырулар гына түгел, телесериаллар, ток-шоулар, спорт матчларының һәм кызыклы тамашаларның турыдан-туры трансляцияләрен дә тәкъдим итә. ЯГТ үз тамашачыларына безнең һәм чит ил кинематографиясе үрнәкләрен тәкъдим итә. Тапшырулар программасында дубляж студиясе тарафыннан татар теленә тәрҗемә ителгән мультипликацион фильмнар, сериаллар да урын ала. Телеканалның 10 миллионнан күбрәк потенциаль аудиториясе бар. Компаниянең Мәскәүдә корреспондент пункты эшли, тиздән шулай ук Екатеринбург, Самара һәм Сарытауда корпунктлар ачылачак. “Яңа Гасыр” телерадиокомпаниясенең концепциясе позитив юнәлешкә нигезләнгән, тапшыруларының үзәк темасы – әхлаклылыкны саклап калу, шулай ук Татарстан Республикасы, Русия Федерациясе регионнарында, якын һәм ерак чит илләрдә яшәүче барлык халыкларның мәдәни традицияләрен дәвам итү.

Чыннан да, татар тормышының зур байлыгы ул – “Яңа Гасыр” каналы. Аны 10 миллионнан артык татар һәм татар тормышы белән кызыксынган тамашачы карый. Ләкин бу сан каналны яхшы яктан гына бәяли димәс идек. Матбугатта әледән-әле төрле карашларны яктырткан хатлар, мәкаләләр басыла тора. Мәсәлән, Л.Кадыйрова
 фикерләренә күз салыйк: “...авылга кайткач, бөтенесенең дә диярлек беренче чиратта шушы каналны каравына һәм җитешеп бетмәгән якларын табып өлгергәннәренә инанып килдем [19;3].”

Н.Шәрифуллин
 “телевидениенең беркем дә билгеләмәгән, ләкин һәрвакытта да үтәлергә тиешле өч төрле вазыйфасы”н билгели [36;5]. Беренчесе – мәгълүмат, яңалык тапшыру, тарату. Икенчесе – китап кебек үк мәгърифәт, аң-белем чыганагы булу. Өченчесе – халыкның күңелен ачу. Әлбәттә, болар барысы да “Яңа гасыр”да бар. Әле боларга өстәп тагын сериалларны аерып карарга була, чөнки аларда яңа информация, аң-белем чыганагы юк, күңел күтәрү чарасы дип тә әйтеп булмый. Караган саен карыйсы килеп тора торган, наркотик сыман тарту көче булган, тамашачыны үз каналыңа каратып тоту өчен кулланылган тапшырулар дияр идек аларны. Бөтен хикмәт пропорцияләрдә, процентларда бит. Шуларны карыйк
.

	Тапшырулар вазыйфасы
	Дүшәм-бе
	Си-шәмбе
	Чәр-шәмбе
	Пәнҗешәмб
	Җомга
	Шимбә
	Як-шәмбе
	Гому-ми

	Мәгълүмат, яңалык тапшыру, тарату
	24%
	36%
	39%
	28%
	21%
	22%
	29%
	29%

	Китап кебек үк мәгърифәт, аң-белем чыгангы
	31%
	14%
	22%
	28%
	37%
	39%
	25%
	28%

	Халыкның күңелен ачу
	35%
	39%
	26%
	30%
	25%
	39%
	46%
	34%

	“Сабын куыгы” сериаллары
	10%
	11%
	11%
	14%
	17%
	-
	-
	9%


Күргәнебезчә, беренче урында күңел ачу программалары тора. Бу исемлеккә “Көлкеханә”, “Җырлыйк әле”, “Кәеф ничек?” һ.б. тапшырулар да керә һәм шулар турында аерым язып үтәргә кирәктер. Гомумән, “Яңа Гасыр”да эстрада җырларына зур урын бирелә. Алар аерым тапшырулар белән бергә (“Җиде йолдыз”, “Кәеф ничек?”) әле башкаларында да бик еш яңгырыйлар. “Яшьләр тукталышы”нда яшүсмерләрне кызыксындырган сораулар белән бергә көннән-көн күбәя барган җырчыларның клиплары да бирелә. Шулай да монда ул аңлашыла – яшьләр артистлар белән, аларның уңышлары, шәхси тормышлары белән кызыксына. Шуңа төрле әңгәмәләр, кызыклы мәгълүматлар белән биргәндә бу җырларны урынсыз дип әйтеп булмый. “Хәерле иртә, Татарстан!” тапшыруында да бер-ике мәртәбә яңгыраган җырга ис китмәс иде. Тик монда сәнгатьең бу жанры төп өлешне алып тора шул. Хәтта программага кертелмәсә дә, тапшырулар арасына (реклама хокукында булса кирәк) эстрада җырчыларының клиплары килеп керә. Шулай да күңел ачу тапшыруларының жанр төрлелегендә үзенчәлекләр бар. “Кәеф ничек?” “Татар радиосы” хит-парадын тәкъдим итсә, “Җиде йолдыз” тамашачы фикереннән чыгып төзи бу баскычны. Ә “Җырлыйк әле”дә җыр сөюче һәвәскәрләр үзара ярыша. “Көлкеханә”дә исә комик артистлар тырыша-тырыша телевизор караучыларның күңелен күрергә маташа. Россия каналында баручы “Городок”ның уңышсыз күчермәсе дип бәяләргә була аны. Карагач, көләсе түгел, хәтта елыйсы килгән чаклар да була. Татарча юмор шулкадәр гади һәм шулкадәр мәгънәсез булырга тиеш микәнни? Бездә бит Радик Бариев, Алмаз Хәмзин, Камил Кәримов, Дилбәр Фәиз, Гамил Әсхәдуллалар кебек юмор осталары бар.

Әлбәттә, “Яңа Гасыр” каналында игътибарга лаек “Мәдәният дөньясында”, “Әйбәт гайбәт”, Яшьләр тукталышы”, “7 дней”, “Мәхәббәт тирәлеге” (“Аура любви”) тапшырулары да бар. Соңгысын исә рус һәм татар аудиторияләре тигез дәрәҗәдә кабул итә. Журналист Рәйсә Гәрәева тапшырулары аша бик күп татар зыялыларының исемнәре яңадан кайта. Аларның тормышлары, күпләрнең фаҗигале язмышлары аша шул чор күз алдына килеп баса. Тарих чоңгылында калган, әйтеп бетермәслек гаделсезлекләр аша үтеп тә кешелек сыйфатларын җуймаган шәхесләрнең исемнәрен Рәйсә Гәрәеваның үткен каләме мәңгеләштерә. Яшьләр өчен чыгучы тапшырулардан “Яшьләр тукталышы” да сыйфаты, эшләнеше ягыннан әле санап үтелгәннәреннән ким түгел. Күтәргән темалары, проблемалары да актуаль, алып баручыларның теле саф әдәби татар телендә, үзара иркен аралашып, алдан әзерләнгән эзлекле сюжет буенча тапшыруны бер сулышта тамашачыга җиткерәләр. Ә кечерәк яшьтәгеләр өчен чыга торган “Тамчы шоу”, стажы белән яшьрәк булгангадырмы, бик уйланып бетмәгән. Командаларга бирелүче сораулар примитив һәм барысы да бертөрле. Телевизор караучыларга яңалыгы юк. Тагын да кечерәкләр өчен шулай ук тапшырулар бар – “Күчтәнәч”, “Хочу мультфильм!” Балалар бик яратып карый аларны, шулар аркылы әйләнә-тирә турында бик күп кызыклы мәгълүмат, әхлакый тәрбия алалар, юлда йөрү кагыйдәләре һ.б. белән танышалар. Шулай да берсендә булган мультфильм бик еш икенчесендә бер-ике көн ара белән кабатлана. Ике тапшыруны да карап барган балаларда кызыксыну кимергә мөмкин.

Хәзер телесериаллар күрсәтү бик популяр. “Яңа Гасыр” да үз экраны аркылы берничә күп серияле фильм тәкъдим итә. Аларның татарчага тәрҗемә белән бирелүчеләре дә, рус телендәгеләре дә бар. Документаль фильм – “Дөнья тирәли сәяхәт” тә татар телендә күрсәтелә.

Рус телеканаллары күп, ә татар телендә – берәү генә. Шуңа “Яңа Гасыр” җитәкчелеге татарча тапшыруларны күбрәк булдырырга тырыша. Күптән түгел генә чыга башлаган “Кара-каршы” – шул ниятнең бер мисалы. Көздә "Яңа Гасыр" телеканалы үзенең бишенче яңа сезонына аяк баса, шул уңайдан генераль директор урынбасары Миләүшә Ләбибовна Айтуганова www.tnv.ru сайты үткәргән әңгәмәдә болай ди: “...Бу сезонда без күбрәк татар телендә эшләргә дигән карарга килдек. Безгә тамашачыларыбыздан күпсанлы хатлар килә, шалтыратулар бик күп. “Яңа Гасыр”ның сайтына да күп кеше мөрәҗәгать итә. ... Яңа тапшыру – “Кардәшләр” тапшыруын ачарга исәплибез. Бүгенге көндә Бөтендөнья Татар Конгрессы белән сөйләшүләр алып барабыз. Бу инде “Татарлар” тапшыруының дәвамы кебек булачак: читтә яшәүче татарлар турында репортажлар, аерым шәхесләр турында тапшырулар, очерклардан торачак. Болардан тыш, тамашачыларыбыз яратып карый торган кайбер тапшыруларга да үзгәрешләр кертербез дип уйлыйбыз. Әйтик, “"Әйбәт гайбәт”, “Җырлыйк әле! Караоке”, балалар өчен булган “Күчтәнәч” тапшыруында да үзгәрешләр көтелә. ... Тагын безне даими рәвештә карап баручы бер аудиториябез бар – болар спорт сөючеләр. Бу юнәлештә дә безнең эш дәвам итәчәк. Киләчәктә татар халкының йөзек кашы булган милли көрәш бәйгесен, “Ак барс”, “Рубин” һәм Татарстанның башка командалары белән уеннарын шәрехләү татар телендә дә булачак.”

Димәк, “Яңа Гасыр” телевидениесенең киләчәге бар дигән сүз. Ул елдан-ел камилләшә барып, Татарстанда һәм шулай ук республикадан читтә яшәүче татарларга хезмәт итәр, милли йөзен югалтмас, халкыбызны берләштереп, туплап, халыкара аренага алып чыгар.

3.2. Журналистлар телендә –

татар орфографиясе нормалары

Массакүләм мәгълүмат чаралары, халыкның көндәлек тормышы, илдәге иҗтимагый-сәяси хәлләр белән турыдан-туры бәйләнештә торучы зур бер тармак буларак, телне хәрәкәттә тотуда гаять әһәмиятле роль уйныйлар. Радио-телевидение телнең хәзерге әйтелеш нормаларына таянып эш алып бара, сөйләм культурасын тәэмин итә һәм аны пропагандалый, газета-журналлар исә дөрес язылышны саклауда, тотрыклы, бердәм итүдә әһәмиятле урын тоталар. Әмма хәзерге вакытта бу өлкәдә төрлелек тудырган очраклар бар һәм тәртипкә саласы, бердәм кагыйдәләрен булдырасы күренешләр хасил булды. Шул уңайдан “Татмедиа” агентлыгы “Татар телендә терминология куллануда бердәм алымнар эшләү” темасына Г.Тукайның 120 еллыгына багышланган фәнни-гамәли семинар-конференция уздырды. Шунда чыгыш ясаган Гафур Сөнгатов
 билгеләп үтүенчә: “Татар теленең хәзерге дәвердә төрле катламнарга аерылып, аның укымышлы халык яки элита өчен генә һәм гади халык өчен генә махсус төрләре яшәве мөмкин түгел. Матбугат теле татар телендә сөйләшүче һәркем өчен аңлаешлы булырга тиеш. Яңа төшенчәләр белдерә торган яңа терминнар кулланганда, бигрәк тә татарча ясалганнарын кертеп җибәргәндә, киңәйтелгән аңлатмалар биреп бару урынлы булыр иде. Күпмедер вакыт дәвамында еш кулланылса, ансат әйтелешле һәм матур яңгырашлы теләсә кайсы сүз телдә тотрыклы урын ала [30].”
Алынмаларга килгәндә, гарәп-фарсы сүзләрен күбрәк куллана башлау да, рус теле аша кергән европа сүзләрен татарча әйтү-язу күренешләре дә матбугат битләрендә 90 нчы елларда нык активлаша.
Туфан Миңнуллинның “Минһаҗ маҗаралары” [22;6] әсәрендә рус-европа сүзләре гади сөйләмдәгечә бирелгән. Бу әсәрне гади сөйләм үзенчәлекләрен матур әдәбият һәм публцистика теленә кертеп җибәреп карау тәҗрибәсе итеп карарга кирәктер. Анда ыстатия, закун, пичәт, призинт, урыс, калхуз, прдсидәтел, Гассавит, бугалтир, димакратия, сатсиализм кебек иҗтимагый-сәяси өлкәгә караган сүзләр дә, пәлтә, зәпчәс, вапшым кебек көндәлек тормышка караган сүзләр дә урын алган. Дөрес, бу әсәр теленә карата махсус фикерләр матбугатта күренмәде, шулай да кайбер каләм әһелләренең татарчалаштырып әйтелгән рус-европа алынмаларын яратыбрак куллануы күзгә ташлана. Бу юлда әйдәп баручы булып “Татарстан яшьләре” газетасы тора дип әйтергә мөмкин. Мәзәкләр, юморескалар, шаян хикәяләр телендә генә түгел, беренче биттәге хәбәри жанрларда да очрап куя татар сөйләменә җайлаштырылган сүзләр. Димәк, әлеге газета журналистлары һәм хезмәткәрләре бу өлкәдә максатчан рәвештә эш алып баралар дип әйтергә нигез бар. Әлеге күренешкә берничә генә мисал.
...Ярар, сикрет булмаса, үзең дә әйтеп бирерсең әле кемгә кайтканыңны... (Татарстан яшьләре. – 2004. – 9 октябрь)
...Русия җитәкчелеге якын киләчәктә берсеннән-берсе зуррак планнар кора, илдәге акча запаслары артуга шатлануын яшерми... (Татарстан яшьләре. – 2004. – 14 октябрь)
...Ел саен җәйге ялымны "Сәләт"тә уздырырга тыршам. Быел да бардым. "Сәләт-Раушан" аланында ял иттем. Дәресләр, кичәләр, курсылар, дискәтүкләр, учак янында утырулар... (Татарстан яшьләре. – 2004. – 2 ноябрь)
Әмрикәдән килгән ризык... (Татарстан яшьләре. – 2005. – 15 ноябрь)
Казанга Яңа елга фәлән ишалун кар җибәрәчәк, имеш. (Татарстан яшьләре. – 2005. – 26 ноябрь)
Гарәп-фарсы алынмаларын язуда да шактый төрлелек барлыкка килде. Иң киң таралган очраклар: фидакарь, ядкарь, инкарь кебек сүзләрнең -арь һәм -яр белән язылышы; рухи, Хатип, Фатих, икътисади һ.б. сүзләрнең -ый тезмәсе белән языла башлавы; кеше исемнәре язылышында гарәп язуына иярү күренешләре (Мөхәммәд, Рәшид, зыярат һ.б. сүзләр).
Шунысын әйтергә кирәк: күп кенә катлаулы очракларга тиешле аңлатмалар орфография кагыйдәләрендә үк юк. Кагыйдәләрнең 1941 елда расланганлыгын һәм шуннан соң рәсми рәвештә, дәүләт-хөкүмәт югарылыгында үзгәрешләр кермәгәнен искә төшерсәк, катлаулы һәм кыен очракларның яшәп килүе үзеннән-үзе аңлашылыр. Шул ук вакытта, терминнарны бутап, алмаштырып куллану да күзәтелә. Мәсәлән, сүзлекләрдә изложение мәгънәсендә күрсәтелүче инша сүзе матбугатта һәм халык арасында күбрәк сочинение мәгънәсендә кулланыла.
Татар телендә актив кулланылучы бер төркем алынмаларның язылышы ничек үзгәрә баруын күрү өчен, орфография сүзлекләренә мөрәҗәгать итик. Кайбер алынма сүзләрнең орфографик сүзлекләрдә бирелеше:

	Сүзләр
	1941
	1948
	1968
	1973
	1983
	1984
	2002

	самовар
	самовар
	-
	самовар
	самовар
	самовар
	самовар
	самавыр

	кровать
	кровать
	кровать
	карават
	карават
	карават
	карават
	карават

	гармонь
	гармонь
	гармонь
	гармун
	гармун
	гармун
	гармун
	-


	клей
	клей
	клей
	-
	клей
	клей
	-
	келәй

	котлета
	котлета
	котлета
	котлет
	котлет
	-

	котлет
	котлет, кәтлит

	корзинка
	корзинка
	кәрзин
	кәрзин
	кәрзин
	-
	кәрзин
	-


	конфета
	конфет, канфит
	конфет, конфет
	конфет
	-

	конфет
	-

	конфет, кәнфит (сөйл.)


	


Күргәнебезчә, әлеге алынма сүзләрнең язылышында татарча әйтелешкә яраклаштыру тенденциясе күзәтелә. Әмма татар сөйләменә җайлашкан һәм матбугат телендә актив кулланылып, сүзлекләрдә тотрыклы урын алган мондый алынмалар азчылыкны тәшкил итә. Бу юнәлештәге тәҗрибәне кулланып, тикшеренүләрне фәнни нигезгә салып максатчан рәвештә эш алып барырыга кирәк.
Югарыда әйтелгәннәргә нәтиҗә ясап, шуны ассызыклап әйтергә кирәк: яңа орфография кагыйдәләрен һәм орфографик сүзлекләр төзегәндә, традиционлыкны саклау белән бергә, соңгы ике дистә елда җәмгыятьтә һәм телдә барлыкка килгән үзгәрешләрне исәпкә алып эш итү алда торган мөһим бурыч булып тора. Татар журналистлары үз сөйләмнәренә игътибарлы булсыннар иде, чөнки җәмгыять нәкъ шулар үрнәгендә тәрбияләнә.
3.3. Татарстан массакүләм мәгълүмат

чаралары – интернетта

Үзләренең бәйсез дәүләтләре булмаган халыкларның этник үсешендә радио, телевидение зур урын алып тора. Алар глобализация фонында башка халыклар белән бердәй аралашып яшәүдә дә мөһим чара. Татарлар, тулы хокуклы мөстәкыйль дәүләтләре, бәйсез финанс ресурслары булмаган хәлдә дә, республикадагы, шулай ук Татарстаннан читтә яшәүче 5 млн. татарның да мәнфәгатьләрен кайгыртырга тырыша. Бу эштә интернет челтәренең дә уңай яклары бик күп. Илнең кайсы гына почмагында булсаң да, Татарстан белән элемтә урнаштара алу мөмкинлеге республиканың халыкара масштабта статусын бермә-бер күтәрә. Бүгенге көндә инде “Яңа Гасыр” телерадиокомпаниясе продукцияләре белән интернет аркылы танышу мөмкинлеге бар. Шулай да иң нәтиҗәлерәк булып сайтлар, электрон газеталар тора. Мондый Интернет сайтларга www.tatar.ru, www.tatar-inform.ru, www.Intertat.ru, www.peoples.org.ru/tatar, www.tatarlar.ru керә. Массакүләм коммуникацияләр буенча Татарстан Республикасының “Татмедиа” агентлыгы журналистлар өчен махсуслаштырылган www.tatmedia.ru сайтын ачты. Биредә республикада эшләп килүче барлык мәгълүмат чаралары турында белешмә алырга мөмкин. Татарстанда, “Интерфакс”, “РИА-новости”, “ИТАР-ТАСС”, “Прайм-ТАСС” агентлыкларын кушып исәпләгәндә, барлыгы 10 мәгълүмати агентлык эшләп килә. “Татар-информ” интернеттан кулланучыларга көн дә яңалыклар тасмасын җибәрә. Республиканың “Intertat” электрон газетасы рус, татар (кириллица, латин) һәм инглиз телләрендә чыга. www.tatсenter.ru сайты исә, реаль вакыт режимында мөһим вакыйгаларга һәр сәгатъ саен күзәтү ясый. Ләкин сайтларның тематик диапозоны киң түгел. Татарстан туристларны җәлеп итәрлек итеп бирелми, ял итү, сәяхәт урыннары рекламаланмый, татар халкы тарихы яктыртылмый, милли компонент юк. Шулай ук басма мәгълүмат чаралары интернетта электрон версия буларак та эшләнсә, укучылар, кызыксынучылар саны артыр иде. Бары татар телендә генә чыгучы www.bulmas.ru электрон газетасы исә, эстрада йолдызлары тормышы белән чикләнә. Шулар белән бергә сәхнә җәүһәрләренә әйләнгән шәхесләр турында да сөйләсә, татар мәдәнияте белән кызыксынучылар өчен яхшы информация чыганагы хезмәтен үти алыр иде.

Димәк, татар дөньясын яктыртырга теләүче журналистларга бу өлкәдә, ягъни яңа сайтлар, электрон газеталар ачу, булганнарының тематикасын киңәйтү, сыйфат ягын кайгырту юнәлешләрендә эш җитәрлек.

Йомгак

Шулай итеп, чыгарылыш квалификация эшендә республикада татар телендәге массакүләм мәгълүмат чаралары тарихына кыскача күзәтү ясалды, бүгенге гомуми картинасы күзалланды, үсеш перспективалары билгеләнде. Беренче татар мәгълүмат тарату чарасы – “Нур” газетасы 1905 елның 15 сентябрендә Санкт-Петербургта дөнья күрә. Димәк, 15 сентябрь татар вакытлы матбугатының туу датасы булып саналырга һәм татар матбугаты көне дип игълан ителергә хокуклы. Ә аңа кадәрге чорда Идел буе татарлары “Тәрҗеман”ны аеруча күпләп алдыра, укый. Ул Кырымның Бакчасарай шәһәрендә бөек мәгърифәтче Исмәгыйль бәк Гаспринский тарафыннан 1883 елдан чыгарыла башлый. “Нур”га хәтле татарча газета чыгару омтылышлары бик күп була, тик патша хөкүмәте, татарча басма чыгару җаваплылыгын үз өстенә алган һәрбер шәхескә, яисә аларның җитәрлек дәрәҗәдә әзерлекле түгеллеген, яки татар телендәге вакытлы матбугатка даими цензура күзәтүе ясап булмау кыенлыгын сылтау итеп, катгый төстә тискәре җавап бирә килә. Кыскача әйткәндә, татар матбугаты үз тарихында бик сикәлтәле юл үткән. Бик зур күтәрелешләр белән беррәттән төрле кыенлыклар, кысрыклаулар да кичерә ул. 1905 ел ахырында татар матбугатын дүрт басма тәшкил итсә, 1917 елда 50 исемдәге татарча газета-журнал эшчәнлек җәелдерә. Октябрь революциясеннән соң татар көндәлек матбугатының өченче күтәрелеше күзәтелә – татарча 500 дән артык газета һәм 100 гә якын журнал чыга. Сәнгатьчәрәк итеп әйткәндә, татар матбугаты Эверестка күтәрелде, дияргә мөмкин. Тик 1918 елдан алып 30 елларның ахырына тикле арада бу басмалар һәммәсе диярлек ябыла. 60 елларда кабат торгызу омтылышлары булса да, үзгәртеп кору сәясәте башлану белән генә татар матбугаты күтәрелә ала. Ә бүгенге көндә инде 2007 елның II яртыеллыгына чыккан ТР һәм үзәк басма газета-журналлар каталогына татар телендә чыгучы 68 газета һәм 21 журнал теркәлгән.

Казанда беренче радиостанция үз эшен 1927 елның 7 ноябрендә башлап җибәрә. Ә Казан студиясе телевидениесенең беренче тапшыруы 1959 елның 1 ноябрендә генә дөнья күрә. Шундый кыска юл үтүенә карамастан, бүгенге көндә 10 миллионнан күбрәк потенциаль аудиториясе бар. “НТВ+” иярчен тәлинкәсе аша “Яңа Гасыр” телеканалы сигналы белән беррәттән “Яңа Гасыр” радиосы дулкыннарын да тотарга мөмкин. Аны Россиядә һәм аннан читтә тыңлый, карый алалар. “Яңа Гасыр” елдан-ел камилләшә барып, Татарстанда һәм шулай ук республикадан читтә яшәүче татарларга хезмәт итә, халкыбызны берләштереп, туплап тора. Татар мәгълүмат чаралары интернетта да күренә башлады. Шулай да әле татар дөньясын яктыртырга теләүче журналистларга бу өлкәдә, ягъни матбугат органнарының жанр төрлелеген киңәйтү, татарча кызыклы, сыйфатлы радио һәм телетапшырулар чыгару, яңа сайтлар, электрон газеталар ачу, булганнарының тематикасын киңәйтү юнәлешләрендә эш җитәрлек.

Кушымта

Таблица № 1

Татар телендә чыгучы республика газеталары

	№
	Газеталар
	Дәүләтнеке яки шәхси
	Форматы
	Чыгу ешлыгы.

Атнага:
	Тиражы

	Язылу бәясе


	1
	Авырмагыз
	Шәхси
	А4, 8 б.
	1
	39999
	15.00

	2
	Акчарлак
	Шәхси
	А4, 16 б.
	1
	32061
	174.00

	3
	Аптырамагыз, хатыннар
	Шәхси
	А4, 16 б.
	1
	6500
	163.80

	4
	Асыл зат
	Шәхси
	А4, 16 б.
	Айга 1
	5000
	66.00

	5
	Асылъяр
	Шәхси
	А4, 16 б.
	Айга 1
	7851
	66.60

	6
	Ачык дәрес
	Шәхси
	А4, 36 б.
	Айга 1
	7000
	150.00

	7
	Аш-су
	Шәхси
	А4, 16 б.
	Айга 1
	69999
	66.00

	8
	Ашыгыч ярдәм
	Шәхси
	А4, 16 б.
	Айга 1
	14812
	68.40

	9
	Әнием – мама
	Шәхси
	А3, 8 б.
	Айга 1
	6000
	54.00

	10
	Бакча
	Шәхси
	А3, 8 б.
	Айга 1
	3500
	39.36

	11
	Сәлам
	Шәхси
	А4, 8 б.
	Айга 1
	2000
	39.36

	12
	Безнең гәҗит
	Шәхси
	А3, 16 б.
	Айга 1
	16100
	210.00

	13
	Ватаным Татарстан
	Дәүләт
	А2-А3,

4-20 б.
	4
	18000
	280.44

	14
	Гаилә
	Шәхси
	А4, 8 б.
	Айга 1
	2100
	39.36

	15
	Дулкын
	Шәхси
	А4, 16 б.
	1
	55999
	96.00

	16
	Җир сулышы
	Шәхси
	А3, 8 б.
	1
	5016
	195.06

	17
	Законлы газета
	Шәхси
	А4, 16 б.
	Айга 1
	4251
	42.00

	18
	Иң шәп гәҗит
	Шәхси
	А4, 16 б.
	1
	3999
	199.80

	19
	Иман
	Шәхси
	А4, 8 б.
	Айга 2
	3000
	78.72

	20
	Ирек мәйданы
	Шәхси
	А4, 24 б.
	1
	29438
	174.00

	21
	Ислам info
	Шәхси
	А3, 12 б.
	Айга 1
	10000
	71.82

	22
	Ислам нуры
	Шәхси
	А3, 4 б.
	Айга 2
	2760
	54.00

	23
	Йолдызлар
	Шәхси
	А4, 16 б.
	Айга 2
	2999
	117.00

	24
	Кәеф ничек
	Шәхси
	А3, 16 б.
	1
	12000
	195.60

	25
	Көмеш кыңгырау
	Дәүләт
	А3, 4 б.
	2
	4000
	144.60

	26
	Ләйсән
	Шәхси
	А4, 16 б.
	Айга 1
	2999
	60.00

	27
	Мәгърифәт
	Дәүләт
	А3, 8 б.
	1
	9000
	90.00

	28
	Мәдәни җомга
	Дәүләт
	А3, 24 б.
	1
	5100
	186.00

	29
	Мәхәббәт

	Шәхси
	А4, 16 б.
	Айга 2
	
	168.00

	30
	Мөслимә
	Шәхси
	А4, 8 б.
	Айга 1
	5000
	39.36

	31
	Матурым
	Шәхси
	А4, 8 б.
	Айга 1
	5000
	39.36

	32
	Татарстан дулкынында
	Шәхси
	А3, 4-8 б.
	1
	16000
	144.00

	33
	Пар алма
	Шәхси
	А4, 16 б.
	Айга 1
	6715
	58.98

	34
	Сәламәтлек
	Шәхси
	А4, 8 б.
	Айга 1
	11200
	39.36

	35
	Сабантуй
	Дәүләт
	А3, 8 б.
	1
	11096
	114.00

	36
	Сердәш
	Шәхси
	А4, 8 б.
	Айга 1
	4000
	39.36

	37
	Табын серләре
	Шәхси
	А4, 8 б.
	Айга 1
	11999
	14.94

	38
	Татар иле
	Дәүләт
	А3, 8 б.
	1
	1400
	115.26

	39
	Татар йолдызлары
	Шәхси
	А4, 16 б.
	Айга 1
	999
	168.00

	40
	Татарстан яшьләре
	Дәүләт
	А3, 4-8 б.
	4
	45000
	299.40

	41
	Татарстан яшьләре – Атна
	Шәхси
	А4, 16 б.
	1
	8000
	164.40

	42
	Тәмле булсын
	Шәхси
	А4, 8 б.
	Айга 1
	2900
	39.36

	43
	Тәрбия
	Шәхси
	А4, 16 б.
	Айга 1
	7250
	60.66

	44
	Туганайлар
	Дәүләт
	А3, 8 б.
	Айга 2
	2975
	116.70

	45
	Уртак түшәк
	Шәхси
	А4, 16 б.
	Айга 1
	12539
	81.00

	46
	Файдалы газета
	Шәхси
	А4, 8 б.
	Айга1
	3000
	39.36

	47
	Файдалы киңәшләр
	Шәхси
	А4, 16 б.
	Айга1
	12500
	74.94

	48
	Хәзинә
	Шәхси
	А3, 4 б.
	Айга1
	9615
	75.00

	49
	Чын ир-ат
	Шәхси
	А4, 16 б.
	Айга1
	1999
	60.00

	50
	Шәһри Чаллы
	Дәүләт
	А3, 8-16 б.
	2
	5500
	210.00

	51
	Юлдаш

	Шәхси
	А4. 16 б.
	Айга9
	69999
	299.40

	52
	Якташлар авазы
	Шәхси
	А3, 4 б.
	3 айга1
	16260
	6.00

	53
	Ялт-йолт
	Шәхси
	А4, 8 б.
	Айга1
	2968
	39.36


Таблица № 2

Татар телендә чыгучы республика журналлары

	№
	Журналлар
	Дәүләтнеке яки шәхси
	Чыгу ешлыгы.

Айга:
	Тиражы

	Язылу бәясе


	1
	Афәрин!
	Шәхси
	6
	1999
	195.00

	2
	Гаилә учагы
	Шәхси
	6
	5000
	199.80

	3
	Гасырлар авазы – Эхо веков
	Дәүләт
	1
	999
	216.02

	4
	Идел
	Дәүләт
	6
	5553
	108.00

	5
	Казан утлары
	Дәүләт
	6
	6032
	162.00

	6
	Мәгариф
	Дәүләт
	6
	14699
	278.46

	7
	Мәйдан
	Дәүләт
	6
	3500
	180.00

	8
	Мирас
	Дәүләт
	6
	3211
	153.06

	9
	Сәхнә
	Дәүләт
	3
	5000
	75.00

	10
	Сөембикә
	Дәүләт
	6
	12746
	150.00

	11
	Татарстан
	Дәүләт
	6
	10000

	252.00

	12
	Фән һәм мәктәп
	Шәхси
	6
	1750
	29.00

	13
	Фән һәм тел
	Дәүләт
	2
	500
	124.76

	14
	Чаян
	Дәүләт
	12
	9148
	90.00

	15
	Ялкын
	Дәүләт
	6
	5880
	138.42


� Равил ӘМИРХАН (1946) – тарих фәннәре докторы; төп хезмәтләре XX йөз башы татар вакытлы матбугаты һәм иҗтимагый хәрәкәт тарихына карый. Казанда яши.


� Чыгаручысы – сәүдәгәр Альмашев


� “Этническая идентичность, национализм и разрешение конфликтов в РФ” проекты, 1993-96 еллар, җитәкчесе Л.Дробижева


� Журналист, “Безнең гәҗит” газетасы баш мөхәррире


� “Бакча”, “Сәлам”, “Гаилә”, “Иман”, “Мөслимә”, “Матурым”, “Сәламәтлек”, “Сердәш”, “Тәмле булсын”, “Ялт-йолт” газеталары


� Рус һәм татар телләрендә чыгучы журналның гомуми тиражы


� Нәтиҗә 2007 елның 18 маена булган күрсәткечләрдән чыгып бирелә


� Материалларда яктыртылган теманың билгеле бер урынга хас булуы, билгеле бер чикләрдән чыкмавы


� Процентлар якынча алына


� 10 февраль. – Б. 2.


� 3 февраль. – Б. 1.


� 17 февраль. – Б. 2.


� Лилия КАДЫЙРОВА – КДУ студенты


� Наил ШӘРИФУЛЛИН – электроника белгече


� Тапшырулар 26 марттан 1 апрельгә хәтле бирелгән программадан каралды


� Гафур СӨНГАТОВ – филология фәннәре кандидаты, КДУ доценты


� Тираж 2007 елның I яртыеллыгына китерелә


� Язылу бәясе 2007 елның II яртыеллыгына китерелә, сумнарда


� Тиражы күрсәтелмәгән


� “Аш-су”; “Дин һәм йола”; “Яңа юлдаш”; “Дулкын” кушымталары белән.


� Тираж 2007 елның I яртыеллыгына китерелә


� Язылу бәясе 2007 елның II яртыеллыгына китерелә, сумнарда


� Рус һәм татар телләрендә чыгучы журналның гомуми тиражы





